
НОМ НЭЭЖ ӨГҮҮЛЭХ НЬ

	 

	Миний хувьд гэвэл Дондогийн Цэвэгмид гуайн нэрийг анх 1940˗өөд оны сүүлчээр Өлзийт сумын бага сургуулийн сурагчийн ширээний ард сууж байхдаа сонсож билээ. Тэр нь “Сурагч Ганбат”, “Хоньчин Найдан”, “Булшин дээр”зэрэг зохиолуудаас гадна хот хөдөөгүй хангинан цуурайтаж байсан “Багшийн сургууль” гэдэг дуунаас улбаатай байв. Учир юун гэвэл би сургуульд ороогүй үедээ “Багшийн сургууль нифлэн гийгүүлжээ” гэж дуулаад хонь хурганы хойноос цахилж явдаг байсан сан. “Агаар буданг нэвтлэн гийгүүлж” гэсэн үгийг би хаанаас ч юм сонсоод тийм хачин үг болгон цээжилж орхижээ. 

	Миний өсөж өндийх тэр жилүүдийн босгон дээр Цэвэгмид гуай Москвад Ломоносовын их сургууль төгсгөж эрдэмтэн болсон тухай яригддаг байв.  Аспирантурт суралцаж эрдэмтэн болсон хүнийг тэр үеийн сурагчид цээжээр мэддэг, гаднаас ирсэн албаны хүмүүс асууж шалгавал цовхийтэл хариулдаг байсан билээ. 1950˗аад оны эхээр Ц. Дамдинсүрэн, Д. Цэвэгмид, Н. Жагварал, Б. Ширэндэв зэрэг манай анхны эрдэмтэд төрөн гарч, хойчийг залгамжлагчдын бахархал болж байснаас хамааран биднийг дөрөвдүгээр анги төгсгөх жил ямар сургуульд явах талаар санал асуухад нэг нөхөр маань “Аспирантурт явъя” гэж хэлж амьтадыг инээлгэж байсан удаатай. 

	Хожим нь Цэвэгмид гуай Их сургуулийн ректор, Гадаад явдлын яамны орлогч сайд, Хятад улсад суугаа элчин сайд гэх зэргээр сураг нь дуулддаг байжээ. 

	Түүгээр барахгүй Монгол Улсыг НҮБ˗ын гишүүнд элсүүлэх төлөөлөгчдийг тэргүүлж ард түмнийхээ өмнө түүхэн гавьяа байгуулсан нь ямар бахархалтай дуулдаж байсан гэх вэ. 

	Бас 1960˗аад оны соёлын хувьсгалын үед хятадын улаан хамгаалагчдад машинаа шатаалган буцаж ирснийг Даш˗Онолт гэдэг жолоочийн хэвлэлд ярьж мэдээлснээс сонсож байлаа. 

	Энэ мэтээр, хар багаас минь эхлэн Дондогийн Цэвэгмид гэдэг алдартай хүний нэр сураг чихэнд минь тасралтгүй сонсогдсоор явсан билээ. Гэтэл 1972 оны цэцэгт ногоон зун энэ хүнтэй Сайд нарын Зөвлөл хэмээх их айлд нэг дор хамт ажиллах учрал тохиол бүрдсэн өдөр гэнэт ирэв. 

	Тэгээд 8 жил хамт ажиллаж, алсаас сураг сонсоод явсан энэхүү домогт хүнийг ойр хажуугаас нь гадарлах байдалтай болж ирсэн билээ. 

	Ажил амьдралын баялаг туршлагатай, хашир, нямбай, ноён нуруутай, тэмдэглэл нарийн хөтөлдөг, уурлахгүй байж чаддаг, хүн болгонтой халуун дотно инээмсэглэн мэндэлдэг, салж явахдаа гар барьж ямар нэг ерөөлийн аятайхан үг хэлдэг зэрэг содон чанар нь надад юуны түрүүнд анзаарагдаж байв. Цэвэгмид гуай Монгол эх орноороо төдийгүй дэлхийг хэдэнтээ тойрч хөндлөн гулд аялжээ. 1929 оноос эрдмийн моринд дөрөөлж Улаанбаатар, Дөрвөд аймаг, Баянтүмэн, Алтайн цаадах говь, Москва, Берлин, Нью˗Йорк, Токио, Гавана, Бээжин, Жакарта, Рангун, Дели, Бандунг гээд явсан суусныг нь тоолоход барагдахааргүй. 

	Туулсан зам нь урт, үзсэн дуулсан нь их ийм хүн дурсамж бичвэл XX зууны шинэ Монголын сэхээтний намтар бүхэлдээ тодрон босож ирэх нь ойлгомжтой.  Гэтэл Цэвэгмид гуайн аж төрж байсан “үзэл суртлын” шалгууртай тэр үед дурсамж бичихийг нэг их хөөршөөдөггүй, тэр дундаа манай ахмад үеийнхэн өөрсдийн тухай тод товгор юм хэлэхээс бишүүрхдэг байжээ. 

	Тэгээд ч биз “Дурсамжаа бичээд эхлэхэд өөрийнхөө л тухай өгүүлсэн утга давамгайхан гарч ирэх нь сэтгэл зовмоор” хэмээн Цэвэгмид гуай өгүүлжээ. 

	Гэхдээ улс эх орон хөгжиж соёл шинжлэх ухааны өндөрлөгт хүрсэн хойно “Анх ямар байлаа даа” гэж тэр үеийнхэнд бодогдохоос аргагүй. Тэр үүднээс Д. Цэвэгмид гуай 1930˗аад оны нийгмийн байдлыг үе үе санагалзаж тэсэлгүй “ам алдаж” явсан нь түүний бичсэн зарим дурсамжуудаас бэлээхэн мэдэгдэнэ. 

	1931˗1932 онд Дөрвөд аймагт байсан нь, 1934˗1935 онд Баянтүмэнд ажилласан нь, дараа нь Улаанбаатар хотын Үлгэр жишээ дунд сургууль, Багш нарыг бэлтгэх сургуульд багшилсан нь өнөө үзвэл 1930˗аад оны үеийн түүхийн маш ховор “дүрс бичлэгүүд” болон үлджээ. 

	1980˗аад оноос эхлэн бичиж зарим ном, сонин, сэтгүүлд нийтлүүлж байсан, бас гар бичмэлээр үлдсэн дурсамжийг түүж цуглуулан нэгэн дэвтэр болгон эмхэтгэж байна. Тэгэхдээ дээр үед хамт ажиллаж байсан болон үзэг нэгт зохиолч нөхдийнх нь яриа, дурсамжаас мөн “амсуулах”төдий оруулахыг хичээв.  Энэ нь дурсагдаж буй үйл явдлын гэрч болох төдийгүй бид бүхний эдүгээ дурсан байгаа эрхэм хүний дүр төрхийг сэргээн санах, уран бүтээлийг нь судлан цэгнэхэд чухал санаа өгөх баримтууд болно. 

	Зохиолчийн замын тэмдэглэл нь түүний оролцсон үйл явдал, явсан суусныг илтгэх дурсамжийн өөр нэгэн сонирхолтой хуудаснууд болж байна. 

	Жишээ нь, Монгол улс НҮБ˗ын гишүүнд хэрхэн элссэн дөчин жилийн тэртээх явдлыг Цэвэгмид гуайн тэмдэглэлээс нэгд нэгэнгүй харж мэдэж болно. 

	Бас Алтайн цаадах говиор аялснаа тэмдэглэсэн нь зөвхөн зохиолчийн төдийгүй байгаль судлаачийн хувьд анхаарч ажигласан зүйл ихтэйгээрээ хэн бүхний сонирхол татаж байна. Улаанбаатар хотноо 1974 онд хэвлэгдсэн “Зохиолууд” хэмээх номд нь доктор Л. Түдэв оршил бичихдээ: “Үгийн яруу сайхнаар байгалийн гоо үзэмжийг зурж үзүүлэхэд хоёр үзэсгэлэн хослон нийлж хүний сэтгэлийг эзэгнэн авдаг байна” гэсэн нь энэ тэмдэглэлээс харагдах ажээ.

	Намтраас нь дахиад хэдэн мөр сануулъя. 1951˗ 1987 он хүртэл Ардын Их Хурлын депутатаар 10 удаа сонгогдож, 1969˗1973 онуудад АИХ˗ын даргаар ажиллаж, Сайд нарын Зөвлөлийн орлогч даргын албыг тасралтгүй 16 жил хашсан зэрэг баялаг намтартай энэ эрхэм хүний дурсамжийг би дуусна гэж бодохгүй байна. Өөрөө бичиглэж эс амжсан юм гэхэд өрөөлийн ой санаанд үлдсэн гэрэлт мөрүүдээр “Эргэн санахад” ном үргэлжилсээр байх буй заа. 

	 

	Монгол Улсын төрийн шагналт зохиолч Д. Нямаа 

	2004. 11. 20



	



	НЭГ. ДУРСАМЖУУД

	 


ДОНДОГИЙН ЦЭВЭГМИДИЙН ЯРИАНЫ ТЭМДЭГЛЭЛ, ЗАРИМ ТОДОТГОЛ

	 

	Д. Н: Сайд нарын Зөвлөлийн орлогч дарга Дондогийн Цэвэгмид гуай 1976 оны нэгдүгээр сарын 20˗ны өглөө, тэр үед хамт ажиллаж байсан намайг дуудаж уулзаад “Хотын захиргааны Батмагнай гэдэг хүн Гавьяат багш нарын тухай ном бичиж гаргах юм байна. Аль хир бичдэг хүн юм, мэдэхгүй.  Надаас материал авъя гэлээ. Иймд би танд өөрийнхөө багшилж явсан намтар түүхийг ярьж өгье. Танай хүн найруулж бичээд өгвөл би тэр хүнд өгч орхиё” гэв. Тэгж хэлээд ярьсныг нь би хэд хоногийн дараа найруулал болгон бичээд Цэвэгмид гуайд өглөө. 

	Хожим үзвэл С. Батмагнайн “Гавьяат багш” гэдэг номд уг найруулал орчихсон явсан шиг санагдана. Харин Цэвэгмид гуайн 11 хуудас ярианы тэмдэглэл надад хадгалаастай үлджээ.  Хожим нь харж байхад би ярьсныг нь үг үсэг хаялгүй тэмдэглээд байснаас биш юм асууж тодруулсангүй. Цэвэгмид гуай ч амжилтаасаа ер ярьсангүй. Жишээ нь, гавьяат багш болсон, эрдмийн зэрэг хамгаалсан, “Багшийн сургууль”, “Сурагч Ганбат”, “Булшин дээр” зэрэг олон зохиолынхоо тухай юу ч дурссангүй.  Тийм учир зарим зүйлд нь бусдын яриа дурсамж, баримтад тулгуурлан нэмэлт тодотгол хийх шаардлагатай боллоо. Гэхдээ их олон баримт нэр устайгаа, өдөр судартайгаа өөрийнх нь яг ярьснаар энд орлоо. 

	Харин энэ нь төр, нийгэм, соёлын нэрт зүтгэлтэн Д. Цэвэгмидийн зөвхөн багшилж явсан түүх нь гэдгийг нэмж хэлье. 

	Д. Ц: Би 1915 оны гуравдугаар сарын 26˗нд Цэцэнхан аймгийн Ачит бэйсийн хошууны (Одоогийн Дорнод аймгийн Баяндун сумын) нутаг Мойлт хэмээх газар төрсөн. 10˗13 нас хүртэл Хан Хэнтий уулын аймгийн Улз голын хошууны бага сургуульд суралцан төгсгөж, 1928 оны намраас 1929 оны аравдугаар сарын 1˗ний өдөр Улаанбаатар хотод ирж Багш нарыг бэлтгэх сургуулийн II ангид орж суралцаад тэр үед шинэ байгуулагдсан сургуулиудад багш дутагдалтай байсан учир 1930 оны гуравдугаар сарын 26˗нд Улаанбаатар хотын Хар бологсдын бэлтгэл сургуульд түмэн бодисын багшаар томилогдож ажилласан. Олон жил үргэлжилсэн багшийн ажил маань ингэж эхэлсэн. 

	Д. Н: Цэвэгмид гуай “Чи хөхөгчин туулай жилийн хаврын дунд сард баруун Мойлтод төрсөн" гэж аав ээж нь хэлдэг байсан тухай зарим дурсамждаа бичжээ. Тэр үед төрсөн өдрийг тодорхой хэлж мэддэггүй байсан. Тийм болохоор Цэвэгмид гуай анх багш болсон өдрөө төрсөн өдөр болгон анкет дээрээ бичсэн гэж ярьдаг. 

	Ингэхтэй зэрэг Цэвэгмид гуай аргагүй ерөөл тавилангаар багш болон “төржээ”. 

	Д. Ц: Хар бологсдын бэлтгэл сургууль нь Дүнжингаравын сүмийн зүүхэн хойно, одоо БНСЧСУ˗ын Элчин сайдын яам байрлаж байгаа тэр дэнж дээр байсан юм. 

	Тэр сургуульд сайн дураараа хар болж нийгмийн тустай хөдөлмөрт орохыг хүссэн лам хуврагуудыг элсүүлж тэдэнд монгол бичиг, тоо, дэлхийн байдал, түмэн бодисын хичээл заадаг байв. 

	Д. Н: Энэ үед бололтой. “Би Дондогийн Цэвэгмидийг жүжигчин болгох гэж театрт дагуулж аваачин шалгуулж байсан юм. Цаадах чинь тэнцсэн боловч хөдөө ажлаар явчхаад олдоогүй” гэж Д. Намдаг гуай дурссан байна. 

	Д. Ц: Германд сурч байгаад буцаж ирсэн Д. Намдаг 1930 оны зун энэ сургуульд багшаар томилогдож ирсэн. Бид хоёр нэг бяцхан өрөөнд хамт суудаг, оройн цагаар Ардын цэнгэлдэх хүрээлэнд очиж жүжигчин Дамдинбазар, Дэлдэнбоохой (Жинхэнэ нэр нь Лувсанчүлтэм гэдэг юм билээ. Д. Н) Ичинхорлоо нарын тоглосон жүжгүүдийг үздэг байсан. Нэг өдөр Намдаг жүжигчин болъё, цэнгэлдэхэд очиж шалгуулъя, хоёулаа явъя гэхэд нь би бага сургуульд байхдаа “Лхасаран, Долгор", “Жигдэн ноён” зэрэг жүжгийн хүүхдийн рольд тоглодог, бас туулайн баг өмсөөд “Борхон туулай” шүлгийг тайзан дээрээс уншихад үзэгчид баясан сонсдог, эмэг эх минь “Сайн уншлаа” гэж намайг урамшуулдаг байсныг санаад жүжигчин болбол чадаж ч юун магад гэсэн бодол төрж шалгалт өгөхөөр Цэнгэлдэх хүрээлэнд очлоо. Намдаг тайзан дээр гараад нүдээ ийш тийш эргэлдүүлэн, гар хуруугаа элдэв янзаар хөдөлгөн ганхан гунхан алхахыг нь үзэхдээ “Давахгүй шалгалт, чадахгүй алба байна” гэж бодоод, уран зохиолчдын бүлгэмийн хичээлд явж суралцахаар шийдсэн билээ. (“Цог” сэтгүүл 1988 №1)

	Д. Ц: Тэгэхэд би 15˗тай байсан. 1930 оны гуравдугаар сарын 26˗наас 1931 оны наймдугаар сарын 15 хүртэл Хар бологсдын сургуульд ажиллахдаа "Амьгүй бодис”, “Амьд бодис”, “Наран саран хиртэхийн учир” гэх зэрэг конспект бичиж, түүнээ олшруулан сурагчдад уншуулдаг байлаа. 

	Энд нэг жил гаруй багшилчхаад байж байтал намайг 1931 оны наймдугаар сарын 15˗нд Дөрвөд аймгийн төвийн аж ахуйн сургуульд багшаар томилж орхилоо. 

	 

	ДӨРВӨД АЙМГИЙН ЗҮГ

	 

	Д. Ц: Баруун аймгийн 50˗аад багшийн хамт Улаанбаатараас гараад морин өртөө дамжин морь, үхэр тэрэг, зарим газар тэмээгээр аялан явсаар 45 дахь хоног дээрээ Улаангом орж билээ. 

	Д. Н: Цэвэгмид гуай ингэж явснаа “Анх Улаанбаатар хотоос 21 оны (1931) найман сарын 20˗ны өдрийн өглөөний 8 цагт гараад баруун зүгт шууд явж Богд ханы гараашийг дайран мөн удалгүй Хадаасангийн гарааш дээр оройхон ирж, мөн удалгүй цааш явсаар шөнө болгосон бөгөөд машин гэрэлгүйгээс хөдөө Аюурзанатай нэг хөнжилд унтвай” хэмээн өдрийн тэмдэглэлдээ бичжээ. (“Утга зохиол, Урлаг” 1983. №22)

	Д. Ц: Тэр үед сургуулиуд шинэ дутам байгуулагдаад байсан болохоор бид баруун аймгийн сургуулиудад очих хичээлийн хэрэглэл, ачаа тээш ихтэй явсан.

	Д. Н: Хожим нь энэ тухайгаа "Өртөөнийхөн ачааг үхэр тэргээр, элчийг мориор явуулдаг байлаа. Элч нарын дунд би хамгийн бага нь (16 настай) байсан учир “Чи давхиж чадахгүй, бидний явдалд саад болно. Ачаагаа харж тэргээр яв гэдэг сэн. Тэгээд би үхэр тэрэг дагаж голдуу явган явдаг байлаа” гэж дурсамждаа бичжээ. 

	Яриаг нь тэмдэглэж байх зуураа би “Аялах замд” шүлгийнх нь тухай асуусан. Тэгэхэд “Аялах замд шүлэгт миний анхны тэмдэглэлээс орсон зүйлүүд бий” гэж хариуллаа. Тэр шүлэгт:

	 

	Мянган жилийн мөнх цас бүрхсэн

	Миний өвгөдийн алтан шарилыг хадгалсан

	Намайг өнгөрөөж хойд үеийг хүлээх

	Нар туссан баярт уулс байна... 

	 

	гэсэн гойд сайхан мөрүүд бий. Доктор Л. Түдэв “Ерөөс Цэвэгмид гуайн уран бүтээл дэх байгалийн сайхан дүр зургийн дотроос уулс бол сүрлэг бардам, ханхар уужим, сэтгэл татам бадрангуйгаар дүрслэгдсэн байдаг” гэж (Л. Түдэв “Хүмүүс” 1983 он) тэмдэглэснийг хэлэлтэй. 

	Д. Ц: Дөрвөд аймгийн төвийн аж ахуйн сургуульд би 1932 оны аравдугаар сарын 1˗нийг хүртэл багшилсан. Энд байхдаа “Түмэн бодис”, “Дэлхийн байдал”, “Латин үсэг”, “Тоо бодлого” гэх зэрэг хичээлүүдийг заадаг, сурагчдын дунд биеийн тамир, уран зохиолын бүлгэм байгуулж “Өнчид”, “Харгис хөрөнгөтөн” гэх зэрэг жүжиг, дуурь зохиож Дөрвөд зоригт хааны ордонд тоглуулдаг байсан. “Өнчид” жүжигт Удганы Аюуш гэдэг дуучин бүсгүй тоглодог байсан юм. 

	Д. Н: Энэ хүний нэр Цэвэгмид гуайн яриан дундаас надад үе үе сонсогддог байсан. Тэгээд би “Амьдралд нь сайхан сэтгэгдэл үлдээсэн хүн юм байна даа” гэж дотроо боддог сон.  Хожим нь Гомбожавын Даваасамбуутай хамт Булганд явж байгаад Увсын нэг бүсгүйн тухай дурсаж “Одоо нэг уулзвал... ” хэмээн ярьж байсан. Нэрийг нь мартжээ гэдэг юм. 

	Д. Ц: Дөрвөд аймагт байхдаа карбит кальцаар гэрэлтүүлдэг аппаратаар диапозитив үзүүлэн эртний үлэг гүрвэлүүдийн тухай, дэлхийн бөмбөрцгийн эргэлтийн тухай гэх зэрэг яриа таниулгыг аймгийн клубт хийдэг байсан юм. Энэ нь тэр үедээ нэг ёсны кино болж байв. Кино бий болоогүй үед түүнийг орлож байсан хэрэг. 

	Д. Н: Энэ ярианаас үзвэл 1931 оны өвөл Улаангомд анхны кино маягийн үзвэрийг 16 настай багш, буриад хөвгүүн Дондогийн Цэвэгмид зохион байгуулан гаргаж байсан түүхтэй ажээ. 

	Д. Ц: Тэр үед Дөрвөд аймгийн аж ахуйн сургууль 8 эсгий гэртэй, түүнд сурагчид байрладаг, өглөө нь ор дэвсгэрээ хуйлж бөөрөнхийлөөд дээр нь сандайлж хичээлээ хийдэг, мөн тэндээ хооллодог байсан. 

	Манай сургуульд 40˗өөд сурагч суралцдаг, нас биеийн хувьд жигд бус, дунд сургуулийн насны хүүхдээс авхуулаад тавь шахсан насны хүн ч байна. Тэд гол төлөв гэзэгтэй, сахиустай, усанд орж үзээгүй “бие угаавал буян арилна” гэж боддог, тэр бүү хэл бөөстэй хүн ч ирдэг байв. 

	Тийм учир багшлахын зэрэгцээ тэднийг усанд оруулдаг, өвдвөл эмчилдэг, бас улаан гэрт очиж ухуулга таниулга хийдэг байлаа. Сургуулийн захирлаар Базарын Барс гэдэг хүн ажилладаг. Барс бид хоёр Гэгээрлийн хэлтсийн дарга Намсрайтай нэг гэрт суудаг байсан юм. 

	Д. Н: 1930˗аад оны эхээр Аж ахуйн сургуулиуд манай эх орны энд тэнд байгуулагдан ажиллаж байсныг ахмадуудын яриа дурсамжаас мэдэж болохоор билээ. 

	Энэ ямар учиртай сургууль байсныг Цэвэгмид гуайн яриа тодосгож өгнө. 

	Д. Ц: Аж ахуйн сургууль төгссөн хүмүүс тэр үеийн хамтралуудад ажиллах ёстой байсан юм. Тийм учир хавар зуны улиралд багш нь удирдаж газар тариалангийн ажлын дадлага хийдэг байв. 

	1932 оны зун би хэсэг сурагчдаа аваад Баруун турууны голд очиж газар хагалж байснаа санаж байна. 

	Улаангомд байхад 1932 оны хаврын нэг орой аймаг дахь Дотоод яамны хэлтсийн дарга Цэндсүрэн гэдэг хүн дуудлаа. 

	Хүрч очтол Цэндсүрэн дарга Ховдоос ирсэн орос цэргийн сургагч Гуревич гэдэг хүнтэй хамт сууж байв. Дарга надад хандаж, Хөвсгөл аймагт гарсан эсэргүү хөдөлгөөний тухай, эсэргүү нарын одоо хаана байгааг зураг дээр заан ярьж, түүнээ сургагчид орчуулж өг гэлээ. 

	Тэгэхэд нь би орос хэл мэдэхгүйгээ учирлан хэлсэнд “Чи багш хүн атлаа яагаад орос хэл мэддэггүй юм. Би чамайг мэддэг гэж бодсон” гэв. 

	Түүний “Багш хүн атал яагаад мэддэггүй юм" гэсэн үгэнд нь би ихэд сэтгэл зовнин, орос хэл сурах минь яалаа гэж бодож эхэлсэн билээ. Тэгээд Улаангомын утасны хорооны дарга Очирбат гэдэг хүнд очиж, орос хэл зааж өгөөч гэж гуйлаа. 

	Очирбат өдөржин шөнөжин утасны морз аппарат ажиллуулдаг зав чөлөө муутай хүн байсан боловч аппаратад дуудлага ирэхийн завсар чөлөөнд ойр зуурын орос үг хэлж бичүүлээд, түүнийгээ цээжлээд ир гэдэг байсан. Би зааж өгсөн орос үгнүүдийг нь латин үсгээр тэмдэглээд цээжлэх гэж оролддог байсан. Энэ бол миний орос хэл сурах гэж оролдсон анхны маань алхам билээ. Ингээд би 1932 оны аравдугаар сарын 1˗ний орчим өөрийн хүсэлтээр Улаанбаатар хотод буцаж ирсэн юм. 

	Д. Н: Цэвэгмид гуай баруун хязгаарт сууж байгаад буцсанаасаа хойш 50 жилийн дараа Увс аймгийн намын бага хурал удирдахаар 1983 оны дөрөвдүгээр сарын 18˗нд Улаангомд дахин очжээ. Тэгээд “Тавин жилийн дараа” гэсэн тэмдэглэл бичиж залуу насныхаа тухай тов тодхон дурссаныг энэ номоос уншаарай. 

	Д. Ц: Улаанбаатарт хүрч ирээд Ардыг гэгээрүүлэх яамны сайдын тушаалаар бичиг үсгийн түр курст багш болж латин үсэг, тоо бодлого, түмэн бодисын хичээл заадаг байв. Бичиг үсгийн түр курс нь тэр үед хятадын “гурван гудамж” гэж нэрлэгдэж байсан газар хэдэн шавар байшинд хичээллэдэг, сурагчид нь бас тэндээ байрладаг байсан юм. Энэ сургуулийг төгсөгчид хөдөө орон нутагт бичиг үсгийн багшаар томилогддог байлаа. 

	Энд нэг хичээлийн жил багшлаад байтал 1933 оны долоодугаар сарын 1˗нд намайг Рабфакийн бэлтгэл сургуульд түмэн бодис, тооны багшаар ажиллуулахаар томилов. Энэ сургууль Улаанбаатар хотын Усны гудамжны хавьд байсан бөгөөд Буриадын Улаан˗Үүд хотод рабфакт явж суралцах хүмүүсийг бэлтгэдэг газар байв. Тус сургуулийн захирлаар эхлээд Мангаалам гэдэг залуу байсан. Дараа нь Хорлоогийн Далхжав (одоогийн гавьяат багш) ирсэн. 

	Орос хэлний багшаар Ольга Бадамжапова, дэлхийн байдлын багшаар Лувсангийн Цэрэн˗Очир нар ажиллаж байлаа. Энэ сургуульд би 1933 оны долоодугаар сарын 1˗нээс 1935 оны наймдугаар сарын 1 хүртэл ажиллахдаа сүүлийн жилд нь захирлаар томилогдоод байв. 

	Д. Н: Рабфакийн бэлтгэл сургуульд ажиллаж байснаа Цэвэгмид гуай хожим “мөн сургуулийн багш, үе тэнгийн залуу Лувсангийн Цэрэн˗Очиртой танилцаж нэг өрөөнд амьдран суудаг, зохиолчдын бүлгэмийн хичээл, жүжиг, кинонд хамт явдаг, шүлэг зохиолоо харилцан үзэж, санал сэтгэгдлээ хуваалцдаг байв” (“Эргэн дурсах жилүүд” 1988) хэмээн дурсжээ. 

	 

	БАЯНТҮМЭНИЙ САР ӨДРҮҮД

	 

	Д. Ц: Дээр хэлснээр ажиллаж байгаад би 1935 оны наймдугаар сарын 1˗нээс Дорнод аймгийн төвийн дунд сургуульд багшаар томилогдон очлоо. Сургуулийн захирал нь Мигээгийн Дүгэржав, багш нар нь Найдангийн Цэенжав (хожим сэтгүүлч болсон) бид хоёр байсан. Миний бие ургамлын судлал, амьтны судлал, физик, хими, тоо бодлогын хичээл заадаг, багш Цэенжав улс төрийн ухаан, дэлхийн байдал, монгол хэл, түүх зэрэг хичээл заадаг байсан. Тэр үед хичээлийн үзүүлэн таниулах хэрэгсэл болох хими, физикийн нэлээд тоноглол бий болоод байсан. Бид сургуульдаа хими, физик, түмэн бодис, дэлхийн байдлын кабинет байгуулан хичээлийг үзүүлэн таниулах хэрэгсэлтэй заахыг оролддог байлаа. 

	Бас аймгийн төвийн албан хаагчид, сурагчдад лекц уншихдаа электрофор машинаар цахилгаан оч гаргаж тэнгэрийн дуу, цахилгааны учрыг тайлбарладаг, химийн бодисуудаар урвал үзүүлж шашны мунхруулгын эсрэг ухуулга таниулга хийдэг байсан юм. 

	Давтлага гэж хичээлээс дутуугүй цаг гаргаж сурагчидтай ажилладаг үе байлаа. Сурагчдын дунд биеийн тамир, зохиол, ший жүжгийн бүлгэм байгуулан удирддаг, аймгийн төвд уран зохиолын бүлгэм байгуулан ажиллуулдаг байсан. 

	Д. Н: Дорнод аймагт сууж байхдаа "Тус сургууль дээр уран сайхны бүлгэм байгуулав. Түүнд хөгжим ба уран зохиолын хоёр бүлэг бий” гээд С. Буяннэмэхэд захидал бичиж байжээ. 

	Аймгийн төвд байгуулсан уран зохиолын бүлгэмд С. Дашдэндэв, М. Дүгэржав, Н. Цэенжав, Ц. Дамдинсүрэн (Өвгөөдэй) зэрэг хүмүүс суралцаж, зарим нь хожим манай нэрт зохиолч, сэтгүүлчид болжээ. 

	Д. Цэвэгмидийн “Хоньчин Найдан”, “Болд Самбуу хоёр”, “Адуу манах нэгэн шөнө” зэрэг зохиолын дор "1935 он.  Баянтүмэн” гэж бичээстэй байдаг нь энэ үед хамаарна. 

	Д. Ц: Олон өгүүллэг шүлгүүдээ би 1930˗1940 оны хооронд бичсэн юм. Гучаад он бол ангийн тэмцлийн маш ширүүн үе байлаа. Сургуулийн нэр хүндийг унагах, сурагчдын санаа сэтгэлийг алдагдуулах, сургуулийг үймүүлж тараахад чиглэгдсэн элдэв явуулга хийж, яриа цуурхал дэгдээдэг байсан. Ийм үед багш хүн гар хумхин суух аргагүй. 

	Д. Н: Цэвэгмид гуай энэ үеийн тухай бодсоор яваад “Анхны багш” гэдэг томоохон зохиол бичиж 1982 онд хэвлүүлсэн билээ.  Бичиж байхдаа хамт ажиллаж асан надад үе үе уншиж санал авах гэдэг байв. Би аль болохоор нарийн ширийн дүрслэл (деталь) оруулмаар байна гэж зөвлөдөг байсан сан. 

	 

	УЛААНБААТАРТ БУЦАЖ ИРЛЭЭ

	 

	Д. Ц: Миний бие Дорнод аймгийн төвийн дунд сургуульд 1936 оны долоодугаар сарын 1 хүртэл ажиллаад Ардыг гэгээрүүлэх яамны сайдын тушаалаар Улаанбаатар хотын Үлгэр жишээ дунд сургуульд түмэн бодисын багшаар томилогдож ирлээ. 

	Тэр сургуульд 1937 оны есдүгээр сарын 1 хүртэл ажиллаад тэндээс Багш нарыг бэлтгэх сургуульд шилжин ажилласан.  Үлгэр жишээ дунд сургуульд болон Багш нарыг бэлтгэх сургуульд багшилж байх үед Улаангомд эхэлсэн орос хэл сурах оролдлогоо үргэлжлүүлж Всесвятскийн “Ургамлын судлал” хэмээх номыг орчуулахаар Ардыг гэгээрүүлэх яамтай гэрээ хийгээд Бурдуковын Орос˗монгол толийн тусламжтайгаар үг болгоныг толь бичгээс эрж олох журмаар орчуулсан. 

	“Ботаника˗это наука о растениях" гэснийг харахад толь бичигт “растение” гэж байхаас биш “растениях” гэж байхгүй болохоор тэрхүү “ях” гэсний учрыг олох гэж ядах жишээтэй. 

	Энэ номыг хоёр жилд багтаан орчуулаад дуусахад нэлээд олон орос үг мэддэг болсон төдийгүй хялбархан ном зохиол ашиглаж конспектоо баяжуулах чадвар сууж эхэлсэн билээ. 

	Үлгэр жишээ дунд сургуульд багш байх үедээ явж байгаад нэг ангийн хаалга татаж орхитол одоогийн гавьяат багш Шаравнямбуу Жюль Верний “Хорин мянган бээр усан доогуур” гэдэг зохиолыг сурагчдад ярьж өгч байв. 

	— Чи энэ номыг хаанаас мэдэх болсон юм бэ гэж асуухад Шаравнямбуу:

	— Орос хэлээр уншсан гэж хариулав. Тэгэхэд нь би “Худал хэлж байна уу даа" гэж эргэлзсэн. Гэтэл үнэхээр орос номоос уншаад ярьж тайлбарлаж байлаа. Тэгээд би Шаравнямбуугаас хоцрохгүйн тулд орос хэл сурахаар зориг чангатган оролдсон юм. 

	Тэр нөлөөгөөр орос хэл мэдэхгүй хэр нь ном орчуулахаар яамтай гэрээ хийсэн хэрэг. Дараа нь “Хүний үүсэл”, “Амьдралын үүсэл” зэрэг жижиг товхимлууд, А. Д. Симуковын “Монгол орны газар зүй” гэдэг номуудыг мөн толь бичгийн тусламжтай орчуулсан. 

	Анх “Ургамлын судлал” номыг хоёр жилийн турш өдөр шөнөгүй сууж орчуулсан бол Симуковын 10˗аад хэвлэлийн хуудас номыг орчуулахад хагас жил илүүтэйхэн хугацаа орсон.  Тэр нь эхлээд нэлээд цаг зарцуулж олон үг мэдэж авсны ач байлаа. 

	Үлгэр жишээ дунд сургууль, Багшийн сургуульд ажиллаж байхад Дельдужва, Речикова, Уфлянд, Токарев, Озероцковская, Камешков, Щадинян зэрэг олон олон орос багш нар ажиллаж биднийг дагуулан сургаж байсан юм. 

	Би үлгэр жишээ дунд сургуульд утга зохиолын багш Камешковын хичээлийг орчуулдаг байлаа. Ийнхүү сайн багшийг дагалдаж, заасныг нь чадан ядан орчуулж байсан нь орос хэлний мэдлэгээ дээшлүүлэхэд их тус болсон. 

	Д. Н: 1960˗аад оны сүүлчээр Монголын радиод ажиллаж байх үес миний бие “Улсын гавьяат багш” нэвтрүүлэг бичих захиалга аваад Шаравнямбуу, Насанбуян, Далхжав, Сэмжид, Базар зэрэг хэд хэдэн багштай уулзаж ярилцахад Шаравнямбуу гуай анх 1942 онд Цэвэгмид, Шаравнямбуу, Далхжав, Тамжид нарын 4 багшид Улсын гавьяат цол олгосон, нэг номерын үнэмлэхийг Дондогийн Цэвэгмидэд гардуулж байсан гэж ярьсан. Энэ нь Багш нарыг бэлтгэх сургуульд ажиллаж байсан үе. 

	Д. Ц: Багшийн тухай ярихад мартаж болохгүй юмны нэг нь конспект байдаг. Би орос хэл нэлээд төсөөлөх болсон хойноо орос ном, сурах бичиг ашиглаж конспектоо баяжуулдаг болсон.  Конспект муу бол хичээлийн чанар муу болдог. Тэр үед орос багш нар сайн конспект хийх хэрэгтэйг бидэнд үргэлж зааж сургадаг байжээ. 

	Тэр үеэс эхлээд конспект бол багш хүний амин чухал зэвсэг юм гэж бодож явдаг болсноо хэлье. 

	Д. Н: Дээр үеийн багш нар сурагчдын чөлөөт цагийн асуудалд их анхаарал тавьдаг байсан нь Цэвэгмид гуайн энэ өдрийн ярианаас надад тод ойлгогдож байлаа. 

	Д. Ц: Үлгэр жишээ дунд сургууль, багшийн сургуульд ажиллаж байхдаа бид хичээлээс гадуур оройн цагуудад сурагчдын дунд төрөл бүрийн бүлгэм ажиллуулан хүүхдийн авьяасыг хөгжүүлэхэд анхаардаг байсан юм. 

	Гончигжав багш биеийн тамирын бүлгэм, Шаравнямбуу багш жүжгийн бүлгэм, би уран зохиол, бүжгийн бүлгэм удирддаг байв. Сурагчдын уран сайхны тоглолтыг бас удирддаг, одоогийнхоор бол найруулагчийн үүрэг гүйцэтгэдэг байжээ. 

	Бүжгийн бүлгэмийн сурагчдын дуулалт бүжигт зориулж “Баян сүрэг", “Соёл эрдэнэ” зэрэг шүлэг зохиосныг Үлгэр жишээ дунд сургуулийн сурагчид дуулан бүжиглэдэг байлаа. 

	Бас ариун цэврийг сахихад зориулан “Биеийн эрхтний тэмцэл” хэмээх шүүмжлэлийн зохиол, “Эвдэгч, эрээчигч" зэрэг шүүмжлэлтэй зохиол бичиж түүнийгээ үзэгдэл болгон сурагчдаар тайзан дээр тоглуулдаг байв. Ингэж тэр үед бүжиглэж байсан сурагчдын зарим нь нэртэй жүжигчид болсон.  Хожим гавьяат багш болсон Сэмжид, гавьяат жүжигчин болсон Ч. Долгорсүрэн, Ө. Рэнцэнноров, мөн Дуламсүрэн, Дайрийжав нарын зэрэг олон хүүхэд энэ тоглолтод оролцдог байсан. 

	Өөр нэг зүйл гэвэл, Багш нарыг бэлтгэх сургуульд багшилж байх үед хичээлийн болон хичээлээс гадуурх ажлын зэрэгцээгээр сургалтын кабинет байгуулах, үзүүлэн таниулах хэрэгсэл бэлтгэхэд нийт багш нар гойд анхаарал чармайлт гарган ажилладаг байсан юм. 

	Би Зөвлөлтийн багш нартай хамтран тэдний удирдлагын дор ажиллаж, Багш нарыг бэлтгэх сургуулийн байгалийн хичээлийн кабинетыг байгуулж билээ. 

	Д. Н: Цэвэгмид гуайн ажил амьдралын нэг торгон үе ийнхүү Багш нарыг бэлтгэх сургуультай холбоотой байжээ. Тийм ч дээрээс “Агуу мандмал багшийн сургууль” гэсэн үгтэй алдартай дууныхаа үгийг бүр 1932 онд зохиож их Д. Нацагдоржид үзүүлж “зүгээр” гэсэн үнэлэлт авч байсан байдаг. 

	 

	ИХ СУРГУУЛИЙН АНХНЫ ХОНХ

	 

	Д. Н: Туулсан зам, амьдрал нь Монгол улсын их сургуультай холбогдох олон хүний манлайд би Дондогийн Цэвэгмид гуайг дурсана. 1950,60˗аад онд Их сургуулийн Цэвэгмид гэж хэлэгддэг байсныг манай үеийнхэн сайн мэднэ. 

	Д. Ц: 1942 оны аравдугаар сарын 5˗нд МУИС анхны хонх цохиход миний бие зоологийн кафедрийн лаборантаар орж ажилласан. Тэгээд 1945 оныг хүртэл лаборантаар ажиллахдаа анагаах ухаан, мал эмнэлэг, тоо физикийн факультетын хичээлд зав чөлөөндөө сууж шалгалт өгдөг, зуны цагт нь профессор А. Г. Банников, Э. М. Мурзаев, А. А. Юнатов нарын хамт Алтайн цаадах говь, баруун нуурын хонхор, Халх Нөмрөгийн голын сав, Хөвсгөл, Завханы нутгаар аялан явдаг байсан. 

	Д. Н: “МУИС˗ийн түүхийн товчоон" (2002) хэмээх номд үзвэл “Анхны жилүүдэд ЗХУ˗ын эрдэмтэн багш нар урилгаар ирж тус тэнхимд (Биологийн Д. Н) мэргэжилтэн багшаар ажиллаж байв. 

	Тухайлбал, нэрт эрдэмтэн, амьтан судлаач, профессор А. Г. Банников 1942˗1949 онуудад, ургамал судлаач профессор A. А. Юнатов 1942˗1948 онуудад, амьтан судлаач, профессор B.Н. Скалон 1945˗1951 онуудад хичээл заахын зэрэгцээ Монгол орны амьтан, ургамлын аймгийн судалгааг хийж, оюутан залуучуудыг дагалдуулан сургаж байв" гэжээ. Түүний нэг нь залуу хөвүүн Дондогийн Цэвэгмид ажээ. 

	Д. Ц: 1945 оны намар Москва хотын Ломоносовын их сургуульд явж суралцсан. 

	Машинаар бүтэн 2 хоног явж Наушки хүрээд тэндээс галт тэргэнд сууж 10 хоног өдөр шөнөгүй давхиж байж Москва хүрдэг байсан юм. Москвагийн гэгээн дурсгалт өдрүүдийг 1950 оны 10 дугаар сарын 20˗нд дуусган нутгаа зорьж билээ. 

	Д. Н: Ломоносовын их сургуулийг төгсгөх үедээ “Давхар үүдэн шүдэт мэрэгчдийн амьдрал биеийн бүтцийг харьцуулан судалсан нь” гэдэг сэдвээр эрдмийн зэрэг хамгаалж Монголын анхны эрдэмтдийн нэг болжээ. Энэ тухайгаа надад ярьсангүй. 

	 

	Хувилгаан багшаа муулж

	Зохиолч болж явлаа

	Хулганын гэдэс цоолж

	Эрдэмтэн нэр зүүлээ... 

	 

	гэж хэн зохиосныг бүү мэд, шог яриа байдгийг л мэдэх юм. Энэ нь Цэвэгмид гуай өөрөө ч хэлсэн үг байж магадгүй. 

	Д. Ц: 1951 оны нэгдүгээр сарын 1˗нээс 1953 оны нэгдүгээр сарын 1 хүртэл МУИС˗д Зоологийн кафедрийн эрхлэгч, Анагаах ухааны факультетын декан, проректор зэрэг албан тушаалд ажиллаж байв. Тэгээд 1953 оны нэгдүгээр сарын 1˗нээс 1959 оны долоодугаар сарын 1 хүртэл ректороор, дараа нь 1967 оны есдүгээр сарын 1˗нээс 1972 оны долоодугаар сарын 15 хүртэл хугацаанд МУИС˗ийн ректорын албанаа дахин томилогдож ажилласан. 

	Их сургуульд ажиллах энэ хугацаандаа Биологийн факультет болон Анагаах ухааны факультетад “Сээр нуруутан амьтны” судлалаар лекц уншсаар ирлээ. 

	Д. Н: Дээрх хуучийг надад ярьж тэмдэглүүлсэн байна.  Цэвэгмид гуай МУИС˗ийн захирлаар ажиллаж байхдаа шинэ жил, сургуулийн нээлт, төгсөлтийн үеэр оюутнуудад хандаж олон удаа сайхан үг хэлж байсныг тэр үеийнхэн мэднэ. 

	1971 оны зун Монгол Улсын Их Сургуулийн 26 дахь төгсөлт болж 600 гаруй оюутан дээд мэргэжил эзэмшин эх орныхоо дөрвөн зүг, найман зовхист хүлгийн жолоо залжээ. Тэдэнд хандаж Их сургуулийн ректор, профессор, зохиолч Д. Цэвэгмид дэлгэрэнгүй үг хэлсэн байна. 

	Тэр үгнээс нь эш татъя.

	“Ахмад нь эхлээд залуугаа дагуулдаг, дараа нь ахмадын халаанд залуу нь зогсдог нь жам ёс юм. Гагцхүү ахмад үеийн халааг нэр төртэй залгамжилснаар түүх урагш ахидаг тавилантай билээ. Та нарыг бид өөрсдийн шавь нар гэж үзэж байна. Дээд мэргэжилтэй олон шавь нартайдаа бид баяртай байдаг. Улс эх орондоо их үйл хэргийг бүтээх, сайхан ирээдүйтэй мэргэжилтнийг бэлтгэх үлэмж хүндэт үүрэг хариуцлага хүлээж ажилладаг. Манай багш нар,Та бүхнийг үйлдвэрлэлд хэрэглэдэг томьёогоор бол өөрсдийн хөдөлмөрийн бодит бүтээл гэж бахдан харж байна. 

	Та нар анх тус Их сургуульд элсэн орж байх үедээ дөнгөж дунд сургууль төгсгөсөн хүүхдүүд байж билээ. Одоо мэргэжилтэн боллоо, эрдмийг өвөрлөж, эрийн цээнд хүрлээ. 

	Хун цэнгийн дэгдээхэй өд сөдөө ургахад гурван далайг гатална, хулан тахийн унага хумсан туурайгаа хатахад гурван говийг туулна гэж манай монголын эртний үг бий. Дэгдээхэй байсан цаг өнгөрлөө. Одоо Та нар өслөө, өд сөд гүйцлээ, үүрээ орхин нисэж эх орныхоо уудам цэлмэг агаараар элэн хальж төр түмэндээ тустай үйлийг бүтээх чин зоригийг барилаа” (“Утга зохиол, Урлаг сонин. 1971. 7. 2. №27)

	 

	Яриаг тэмдэглэж, тодотгол хийсэн Долгорын Нямаа

	1976. 1. 20 2004. 11. 12

	 


СУРВАЛЖЛАГЧИЙН АСУУЛТАД ӨГСӨН ХАРИУ

	БАЯРТ УЧРАЛУУД

	 

	Эдгээр нь тус номын санд “Д. Цэвэгмид “Зохиолууд” (1974)” номд байгаа тул https://e˗nom.mn/book?bid=825 хаягаар нэвтэрч татаж аван уншина уу.

	 


ЭРГЭН ДУРСАХАД

	 

	Энэ нь тус номын санд “Д. Цэвэгмид “ШИЛДЭГ НИЙТЛЭЛҮҮД”” номд байгаа тул  татаж аван уншина уу.

	 

	 


 

	НАРАН БУЛАГИЙН ДЭНЖИД

	 

	Жаран жилийн өмнө билээ. 

	Дунд Өлийн даваа өөд тэмүүлэх хэдэн ямааг даган шуурхайлах хонин сүргийн хойноос шамдан гүйх хоньчин хүүг үхэр огдой хармагцаа хөеө дээрээ гарч исгэрэн лимбэдэх нь “Хүүе, жаалаа, чи яасан инээдэмтэй хүүхэд вэ? Томдсон гутал чинь сугаран үлдэх гээд байна” гэж шоолох шиг санагдана. 

	Тэртээ айлын хотноос бэлчээрлэх хонин сүргийг даган гарсан бяцхан охин саравчлан,саравчлан харж нэгийг өгүүлэх мэт удтал зогсоход хоньчин хүү урд хормой нь урагдаж хөвөн нь цухуйсан хөх даалимбан дээлээ, хуучирч уг өнгөө алдсан улаан цэмбэн юүдэнгээ, дан ширэн ултай өргөн түрийтэй томоос том гутлаа байн байн ажиглах нь би юугаараа тэр охины анхаарлыг татаж нүдэнд нь тусах болов оо хэмээн өөрийгөө шүүн, олныг бодож байгаа нь илт ажээ. 

	Сагсгар сүүлээ өргөн нэг нүхнээс нөгөө уруугаа гүйх зурмыг чогчиго шувуу төвөггүй гүйцэн толгой дээр нь суух гэтэл мөнхүү зурам эргэн дайрч, саваагүйтэх тэр шувуухайг шүүрэн бариад өд сөдийг нь бутартал базах харагдав. 

	Зурам махчин биш боловч хааяа болжмор, чогчиго зэрэг жижиг шувуутай ноцолдож байхыг хонь хариулж явахдаа энэ хоньчин хүү нэг бус удаа үзсэн ажээ. 

	Толь Мандал уулын чулууны хөмөгт орон гаран нисэх нь хавар эрт үзэгддэг байсан хоёрхон ангир одоо 12 дэгдээхэй дагуулан аан аан, гуан гуан дуудалцан Наранбулагийн эхэн рүү явгалан буухад шууман харцага шувуу өндөр дээрээс хүчирхэг жигүүрээ хумин, харвасан сум адил дайран орох үе ангирын бяцхан дэгдээхэйнүүд ийш тийшээ санд мэнд гүйлдэн зарим нь өвс бутны ёроолд, зарим нь үхэр чулууны нөмөрт хоргодно.  Махчны довтолгоог сөрж аав, ээж хоёр шувуу агаарт ниссэн боловч тулалдах зэвсэггүйн харгайгаар дэмий л ганганалдан, гунганалдан ийш тийшээ ниснэ. Аюулд орж буй ангирын хөөрхөн дэгдээхэйнүүдийг аврахын тулд хоньчин хүү чулуу шүүрэн гүйсний эцэст шууман харцага нэгэн удаа зайлавч тэртээ дээр, тэнгэрийн өндөрт элэн хальж тархан сарнисан дэгдээхэй нэг бүрийн босон гүйхийг холч хурц нүдээрээ ажиглах нь “Хэзээд минийх" гэсэн итгэл төгс байдалтай ажээ. 

	Хоньчин хүүгийн газарт унагасан ааруулын хэлтэрхийг хэдэн шоргоолж хүчээ нийлүүлэн татан, түлхэн явсаар бутандаа аваачихад нь нүхнээс өдий төдий шоргоолж бужигналдан гарч ирээд олзыг төдхөн зуур бүрхэн авч идсээр, жижигхэн болгоод нүхэндээ оруулахыг болон Алтарганын бутнуудын хооронд татсан шүлсэн торондоо урхидагдан эрвэгэнэх ялааг барьж байгаа аалзыг тэр хүү ихэд сониучирхан ажиглаж байснаа гэнэт толгой өргөн саравчлан харав. 

	Толь Мандал уулын чулуун дунд эхлээд чог, чог гэсэн нарийхан дуугаар мөндөл, ход ход гэсэн бүдүүвтэр дуугаар хотил, араас нь хого хого гэсэн сүрхий бүдүүн дуугаар бурхи хошхирч олон тарвага дуу нийлүүлэн шаг шуугиан болов. Юуг хараад сониуч “эрхий мэргэн” том жижиггүй бүлээрээ ийнхүү шуугилдсаныг олж мэдэхээр эргэн тойрныг ажиглан зогсох хоньчин хүүгийн нүдэнд үхэр тэргэн цувааны өмнө гүйж яваа шар, цагаан хоёр нохойн нэг нь дош дээрээ зогсон хошхирч буй хотилын өмнүүр нь нэлээд зайтай өнгөрч түүний бүх анхаарлыг өөртөө хандуулахад нөгөө нохой нь сониуч тэр тарваганы араас мөлхөн дөхөх нь харагдана. 

	"Тарвага нь эрт урьд нэгэн цагт алтан тэвнийн сүвэгчийг алддаггүй онодог аугаа мэргэн харваач хүн байсан бөгөөд эрхий мэргэн гэж олонд алдаршсан байжээ. Нэг өдөр эрхий мэргэн харваач нумаа алтан хараацай уруу онилж “чамайг заавал ононо, хэрэв онохгүй ахул эрхий хуруугаа тас огтлоод харанхуй нүхэнд орж хар ус уухгүй, хагд өвс идэхгүйгээр амьдарна” гэж тангараглаад харвахдаа хараацайн зөвхөн сүүлийг оносноос эдүгээ алтан хараацай ац сүүлтэй, тарвага эрхий хуруугүй байдгийн учир тэр бөлгөө” гэсэн домог яриа нэг бус удаа сонссоноо хоньчин хүү санаж тийм ч байж магадгүй, тарваганд хүн мах гэж байдаг, гэтэл сүүл хаанаас нь бий болсон юм бол хэмээн гайхна, тарваганы мах идэх болоход өөрт нь ихэнхдээ годон сүүл ноогддогийг санана. 

	Наранбулагийн зүүн дэнжийн тэртээ энгэр дээр мод цавчих чимээ Толь Мандалд тулж чулуурхаг уулсаас цуурай болон ойх нь мандах нарнаар эхэлж жаргах нарнаар намжин олон өдөр үргэлжилсэн бөгөөд намрын эхэн сарын хуучдаар дүнзэн байшин хоёрын бараа дурайх болсны дэргэдүүр гүйлдэх олон хүүхдийн дунд дээр өгүүлсэн хоньчин хүү үзэгдэх болов. Ингэж тэр хоньчин хүү˗Би 1925 дугаар оны намар Улз голын хошууны бага сургуульд элсэн орж сурагч хүү болсон билээ. 

	Хоёр дүнзэн байшингийн баруун талын арай томоохонд нь Эрдэнийн булагт нэг жил хичээл заалгасан 2 дугаар ангийн сурагчид, зүүн талын жижгэвтэрт нь 1 дүгээр ангийн шинэ сурагчид хичээллэдэг бөгөөд 2 дугаар ангид захирал Дэлэгдорж, 1 дүгээр ангид багш Жигжиджав нар монгол бичиг, тоо бодлого, дэлхийн байдал заадаг сан. 

	Багш Жигжиджав сонин үлгэр ярихад нь сурагчид амтархан сонсдог, захирал Дэлэгдорж жижигхэн шонгийн сүүдэр уртсах, богиносох байдлаар өглөө, үд дунд, орой болсныг заадаг “Наран цаг” хийж үзүүлдэг, дэлхий бөөрөнхий хэлбэртэй, тэнхлэгээ эргэдэг бөгөөд наран туссан талд нь өдөр, сүүдэр талд нь шөнө болдог гэх зэргээр орчлонт ертөнцийн олон үзэгдлийг сурагчдад ярьж сонирхуулдаг сан. 

	Эдгээр багш нар багшлах эрдмийг сайн мэддэг, боловсрол сайтай хүмүүс байсан бөгөөд аливаад сонирхох хүмүүжлийг хүүхдэд олгож, тэдний сэтгэхүйг хөгжүүлэхийг оролддог байжээ. 

	Тус сургуульд суралцдаг хөвгүүд охид насны хувьд ч, зан ааш, өмссөн зүүснээрээ ч харилцан адилгүй, зарим нь номхон, зарим нь догшин, зарим нь дуугүй, зарим нь олон үгтэй, заалгасан хичээлийг нэг хэсэг нь амархан тогтоодог, нөгөө хэсэг нь дахин дахин хэлүүлж байж сая нэг ойлгодог, янз бүр байсан нь илт. 

	Манай багш нар хүүхэд нэг бүрд хандах хандлагыг зөв олж тэдний авьяас чадвар, зан аашны аль сайн талыг хөгжүүлэхийг хичээдэг байжээ. 

	Багш хүн өсөх хойчийн үеийг зөвхөн эрдэм мэдлэгийн замд оруулаад зогсдоггүй, хүүхдийн ертөнцөд ёс суртахууны эрдэнэсийг бэлэглэж тэднийг эх орны жинхэнэ эзэд болгон хүмүүжүүлдэг ажээ. Иймээс багш хүний амьдралын намтар нь эх орны түүхтэй амин холбоотой, түүний нэгхэн хэсэг нь болох буй заа. 

	Чухам тэр үеийн багш нарыг одоогийн багш нартай зүйрлэвэл үзсэн дуулсан нь бага байсан хэдий ч хүнд заавал юм сургах чин эрмэлзэл, уйгагүй ажиллагаа, ажил мэргэжилдээ дуртай, бахархалтай чанар нь эдүгээ ч сургамжтай юм гэж бодож явдаг билээ. Мөн тэр үеийн багш нарын өөртөө болон шавь нартаа тавьдаг өндөр шаардлага, бололцоотой бүхнийг өөрийн биеэр хийж үлгэрлэх гэсэн хичээл зүтгэл нь ч дуурайлалтай юм. 

	Тэр үед дотуур байрын тухай төсөөлөл ч байсангүй, сурагчид цөм гэр гэртээ буюу төрөл садан, таних айлдаа байрладаг байсан учир удаж түдэлгүй Наранбулагийн дэнжид эсгий гэрүүд олширсноос гадна Улз голын хошуу тамгын газар нүүдэллэн ирж энэ дэнжид нэлээд томоохон суурин бий болж билээ. 

	Наранбулагийн горхины зүүн эрэг дээр нутгийн дархцуулын барьсан хоёр өрөөтэй дүнзэн байшинд сурагч бид долоо хоног бүр очиж халуун усанд ордог болсноос хойш хичээл дээр толгойгоо маажиж суухаа больсон юм. Энэ байшингийн нэг өрөөнд хувцсаа тайлаад нөгөө өрөөнд нь чармай нүцгэнээр орж модон гантай уснаас зуухны халуун ширэм дээр асгаж уур гаргаад бүлээн ус төмпөнд хийж биеэ угаадаг, хус модны навчтай мөчрийн багцаар бие биеэ ороолгон их л баяр хөөртэй байдаг сан. Ингэж халуун усанд орж биеэ угаан, хирээс салах болсон маань тэр үеийн хүүхдүүдийн амьдралд гарсан цоо шинэ, дэвшилт өөрчлөлт байсан юм. Одоо ч иймэрхүү хялбархан халуун усны газрыг хот, хөдөөд барьж байгуулахад болмоор л санагддаг. 

	Сурагч бид өглөөний нар ханын толгойд тусах үеэс эхлэн оройн нар уулын толгойд буух хүртэл хичээлд суугаад гэр гэртээ харьсны дараа түлээгээ хөрөөдөж хагалах, булгийн эхнээс дулаан цагт ус, өвлийн цагт мөс зөөдөг, дараа нь хичээлийн даалгавраа хийдэг сэн. Түлээ хөрөөдөж байхдаа бид нэгэн нэгийн нэг, нэгэн хоёрын хоёр гэх зэргээр үржүүлэхийн хүрд цээжилдэг, багшаас цээжлээд ир гэсэн шүлэг, өгүүллэгийг уншиж байдгаа эдүгээ эргэн санахад сонин ажээ. Наранбулагийн ус маш тунгалаг, цэвэрхэн, зарим дулаахан өвөлд харзлан урсдаг сан. 

	Намайг усанд явуулахдаа нагац ээж минь: “Булгийн усыг бохирдуулж болохгүй” гэж үргэлж захидаг сан. Эцэг дээдэс маань эрт дээр үеэс усыг чандмань эрдэнэтэй зүйрлэж, булгийн эхэнд буудаггүй, усанд бохир буртаг зүйл хийдэггүй байсныг нь уламжлан авах сайхан дадал заншил юм. 1982 онд намайг нутагтаа очиход Наранбулагийн усыг хашиж хамгаалсныг нь үзээд би маш зүйтэй арга хэмжээ болжээ гэж бодсон билээ.  Ерөөс цэвэр цэнгэг ус нь хүн, малын амьдралын нэг үндэс, эрүүл энхийн чухал хүчин зүйл юм. Ууж хэрэглэх, угааж ариутгах, уусгаж шингэлэх, өөр юугаар ч орлуулахгүй олон төрлийн үүргийг ус дангаар гүйцэтгэдэг. “Бага эх орноос их эх орон эхэлдэг” гэдэг. Тэгэхлээр төрсөн нутгийн минь бяцхан булаг ч уудам монгол орны минь нандигнан хамгаалах ёстой ус голын нэгэн билээ. 

	Хичээлээс гадуур оройн цагаар сургуулийнхаа танхимд очиж давтлага хийдэг, дуу, жүжгийн бүлгэмд хичээллэдэг сэн.  Голдуу сурагчдын оролцоотойгоор тоглодог жүжгүүдэд баяд ноёдод, ядуучууд хэрхэн боолчлогдож байсныг үзүүлж хуучин хувирч шинэ ёс тогтсоныг харуулдаг байж билээ. Мөн сурагчид болон хошууны төвийн зарим дуучдын хүчээр концерт тоглодог байсан бөгөөд концерт эхлэхийн өмнөхөн,

	 

	Бүрэнхий шөнийн наадамд

	Бүгдээрээ ирсэнд тань баярлалаа,

	Бүгд та нарын сонорт

	Бүжиг наадмаа гаргая

	 

	гэж дуу дуулдаг, эсхүл энэ хэдхэн мөр шүлгийг уншдаг сан. Зарим концертод сурагчид шүлэг уншдаг, оньсого хэлдэг сэн. Би туулайн баг өмсөөд, 

	 

	Борхон туулай биеэрээ би

	Бодит хүйтний болоход

	Борви дээрээ суудаг би

	 

	гэж эхэлдэг шүлэг уншдаг байлаа.  Тэр үед “Бядан явагч бялзуухайн үлгэр”, “Багш шавийн үлгэр", “Санваар сахисан муур багшийн тухай”, “Хөх Монголын хөх туг”, “Мандах нарны туяа" хэмээх өгүүллэг, номыг сурагч бүхэн амтархан уншдаг байж билээ. 

	Сурагч бид өвлийн дүн хүйтний үед гэртээ харьж хэд хоног мал хариулдаг байсан нь одоогийн хэллэгээр өвлийн амралт байсан ажээ. 

	Хүйтэн цагийн сүүл цас мөсөө даллан дагуулан далд орж дулаан цаг˗Зуны эх өнгө ялгарсан үзэсгэлэнт цэцгүүдээ дэлгэн барьж ирэх үеэр сурагч бид гэртээ харьж хурга ишигний үсрэн дэвхрэх уран бүжиг үзэж, майлалдан шуугих эевэргүү концерт сонсож, зөөлхөн, халуухан хошуут хөөрхөн жижигхэн хурга, ишиг тэврээд гүйлддэг сэн. 

	Зун цагт өдөр нь хонь хариулж, зарим өдөр хонь хяргалцаж, орой нь тугал таталцан, зарим орой үхэр хотлуулж, аав ээжийнхээ ажилд тусалж байгаад үрэл мойлны навч улайж, хус модны навч шарлаж эхлэхээр хадланд гаралцдаг сан. Тэр үед манай нутгийнхан өвсийг гар хадуураар хаддаг байсан бөгөөд хэд хэдэн айл хоршин хамтарч бие биедээ туслан ажилладаг учир хэдхэн хоногийн дотор Улз, Уртын тэнүүн хөндийгөөр тарган иргийн сүүл шиг тэвхийсэн бүмбэгэр, бүмбэгэр нуруулдсан өвс өдий төдийгөөр эгнэн жирийж харагдах болдог сон. Өвс нуруулдах өдөр хүүхдүүд бидэнд үнэхээр зугаатай, сонирхолтой байдаг сан. Өвсийг заавал өдөрт нь багтааж нуруулддаг, нэг айл хэд хэдэн нуруу өвс бэлтгэдэг байлаа. 

	Өвс нуруулдахад хүүхдүүд мориор бухал чирдэг бөгөөд холын бухлыг нуруулдаж байгаа өвсний дэргэд авчран орхиод дахин бухал авчрахаар буцах охид, хөвгүүдийн цээлхэн хоолойн уянга, Баян нугын зөөлхөн хөрсөн дээр бөмбөрдөх морин төвөргөөн, уулын голын харгиа урсгалын чимээ ая хөг болон нийцэж эевэргүү эгшиг чихнээ сонсогдох нь сэтгэл хөдлөм сайхан байдаг сан. 

	Хадлангийн ажил дууссаны дараа хүүхдүүд бид гэртээ харьж хэд хоног хонь хариулахад цагаан төмсний иш хонхолсон нь үзэгдэх болж эргэн тойронд царцаа цар цар. дуугарах нь сургуульдаа одох цаг болсныг санагдуулдаг сан. 

	Тэгээд удалгүй бид сургуулийнхаа хаалгыг татаж, багш нарынхаа танилхан дууг сонсож сургууль хичээлдээ шуудардаг сан. Нартай, дулаахан намрын өдрүүдэд танхимын цонхоор тусах нарны туяанд хар самбар дээр багшийн бичсэн тооны бодлого тов тодхон харагдаж түүнийг хуулан бичих зуураа хэн нэгэн сурагч цонх уруу ширтэхийг нь багш алдалгүй олж хараад, "анхааралтай бай” хэмээн сануулж бодох аргыг тайлбарлана. 

	Одоогийнхоор бол биеийн тамирын хичээл болгож хоёр хоёроор нь уралдуулж лапта хэмээх тоглоомоор наадуулдаг байв. Өргөн түрийтэй хөмөн гутал өмсөж, дээлийн хормой шуусан хөвгүүд бие биеэсээ түрүүлэх гэж шодон гэзгээ годгонуулан, олны хөлд гурил болтлоо зөөлөрсөн шорооноос цагаан тоос босгон пар пар гүйлдэх нь одоо ч нүдэн өмнө харагдах шиг болно. Багш түрүүлсэн нэгийн нь толгойг илж, “Сайн хүү”, "Чи ирээдүйд тамирчин болох хүн" гэх мэтээр урам оруулах, сайшаалын үг хэлэхэд нь бяцхан зүрх маань итгэл баяраар гийж үнэхээр ч алдар цолоо дуудуулсан тамирчин болчихсон мэт баярладаг сан. Ерөөс багш, ахмад хүний оноож хэлсэн үг сургаал эрхэм чухал, юугаар ч үнэлж жишишгүй зүйл гэдгийг тэр л үеэс сэтгэлийн угт ойлгон мэдэрч эдүгээ насан буурал болохын цагтаа “Бурмаар тэжээхээр урмаар тэжээ” хэмээсэн өвгөдийн сургаалын утга учрыг гүйцэд ойлгож явнам. 

	Хүүхэд насны санаа амар жавхлант хонгор өдрүүд ар араасаа түрэх их мөрний долгион адил өнгөрсөөр байлаа. Баярт тэр өдрүүдийн дуртгал бодлын толинд нэгэн дурсгалт үйл явдал тодрон ирэх нь зүйрлэвээс таталт сайтай дурангаар алс холын барааг ойртуулан томруулан харах адил ажээ. 1926 оны намрын нарлаг нэг өдөр хан Хэнтий уулын аймгийн төвөөс дунд хирийн нуруутай, торомгор алаг нүдтэй идэрхэн хүн ирсэн нь Эвлэлийн товчлох хорооны ажилтан Намсрай гэгч байв. Яриа хөөрөө, алхах гишгэх нь хүртэл цаанаа л нэг ондоо, төв сууринаас ирсэн албаны тэр ах бөглүү хөдөөгийн бяцхан хөвүүд,охид бидэнд соёлжин гэгээрэхийн нэгэн зүйл уриа дуудлага мэт санагдсаны учир нь тэр бээр манай сургууль дээр пионерын 29 дүгээр бүлгийг байгуулж, бошгыг халах залуучуудын эвлэлийн хойчийг залгамжлагч, хувьсгалт монголын хүүхэд багачуудын сайн дурын энэ байгууллагын зорилго, учрыг тайлбарлан ярьж, хүзүүнд маань пионерын улаан бүч зүүж өгч билээ. Түүнээс хойш хэдийгээр 60 жил өнгөрсөн боловч эдүгээ ажил төрлийн шугамаар уудам дэлгэр орноороо аялан, олон арван сургуульд очиж хүндэт пионерын улаан бүч булбарай бяцхан багачуудаас нэг биш удаа зүүхдээ хол хөдөөгийн хөвүүд охид бидний тэртээ балчир ахуйд хойч ирээдүйд маань итгэж ажил эрдмийн замд шуудруулсан ачит багш, нам, эвлэлийн ахмад ажилтан хүмүүсийн арвин сургаал, ач тусыг ямагт дурсан санаж, бахдан бахархдаг сан билээ. 

	 

	ӨРТӨӨ ЗАМЫН СОНИН

	 

	1928 оны хавар бидний хориод хүүхэд гэрэлт эрдмийн шим хүртээж, гэгээн соёлын замд оруулсан эх сургуулиа төгслөө.  Сургуулийнхаа хоёр дүнзэн байшингийн арай томоохонд сурагчид, сургуулийн захирал, багш, хошуу тамгын төвийн албаны хүмүүс цугларлаа. 

	Захирал багш улаан цэмбэн бүтээлэгтэй ширээнийхээ араас тайван босож алтан хүрээтэй чулуун шилнийхээ дээгүүр биднийг нухацтай гэгчээр тойруулан харснаа: Бидний монголчууд эрдэм боловсролгүйн харгайгаар дэлхийн хөгжлөөс нэн их хол хоцорлоо. Энэ хоцрогдлыг арилгахад улс оронд маань эрдэм номтой хүн тун их хэрэгтэй байна. Өнөөдөр Улз голын хошууны бага сургуулийг дүүргэж байгаа та бүхэн эх орныхоо соёл боловсролыг хөгжүүлэх энэ ариун үйл хэрэгт цаашид зориг сэтгэл шулуудан зүтгэх хэрэгтэй гээд сургууль төгссөн тухай улаан шугамтай цаасан дээр бичсэн гэрчилгээ бичиг гардуулан өглөө. Мөн жилд миний амьдралд мартагдашгүй дурсгалтай нэгэн үйл явдал болсон нь Д. Базар, Б. Барс, Х. Дашням, С.Сэрээтэр, Ж.Дугаржав, Батцэрэн нар биднийг нийслэл Улаанбаатар хотноо дунд сургуульд суралцуулахаар явуулах болов. Энэ баярт мэдээг дуулсан мөчөөс эхлэн үеийн хэдэн хөвүүдийн хамт нутгийн айл, ах дүү, саднаараа орж алсын газраас эрдэм˗эрдэнэ өвөртлөн ирээрэй гэсэн өвгөд хөгшдийн ерөөлийг сонсон балчир багаас ижил дасал болсон ус голоо өгсөж уруудан давхисан билээ. Дорнод талын наран таалсан налгар сайхан нэгэн өглөө бид хос моринд хөллөсөн тэргэнд сууж Улаанбаатар орохоор алс аяны өртөө замд гарав. Хонины бэлчээрээс холдож үзээгүй бидэнд Улаанбаатар очно гэдэг үлгэр домгийн юм шиг сонин сайхан санагдаж, аравхан хэдтэй балчирхан бидний зүрхэнд аянч сэтгэлийн хос жигүүр дэлгэгдэн байсан сан. Алс замд гарахын өглөө аав, ээж, ах, эгч, дүү нар, айл саахалтынхан цуглаж “Алтан шар зам чинь өлзийтэй байж, эрдмийн ихийг сураад эргэж ирээрэй", “Алс аяны замдаа амар сайн яваарай” гэх зэргээр ерөөлийн сайхан үг хэлж, цацлын цагаан сүүгээ өргөж, зарим нь уян сэтгэлийн сувдан дусал унагасаар үдэж билээ. Аяны замд гармагц цагаан жигүүрт болжмор шувуухай цэлмэг хөх тэнгэрт жиргэн жиргэж, намрын алтан зул цэцэг найган найган ганхах нь төрж өссөн нутаг ус маань басхүү аян холын замд үдэж байгаа мэт санагдаж билээ. Хошуу тамгын төвөөс гараад Уртын голыг гаталж урдах давааг давтлаа бид гурван жил эрдэм номын мөр хөөж, эрх хонгор насаа инээж шуугилдаж өнгөрөөсөн Наранбулагийнхаа сэрүүн сайхан дэнжийг эргэн эргэн харж, төрсөн гэрийн гал голомтын цэнхэр утаа цэлмэг хөх тэнгэрт суунаглахыг ширтэн ширтэн, идэр багын сэтгэл учрал хайраар бялхаж, ирэх нэгэн өдөр эрдмийн ариун бэлэгтэй эргээд та нартаа ирнэ гэж сэтгэл зүрхэндээ андгай тангараг тавьж явсан сан. Унасан газар, угаасан уснаасаа ийнхүү холдон холдсоор Галын голын тэнүүн хөндийд орж ирэхийн үес газар нутаг, орчны байдал нэн өөрчлөгдөж, энийг ч үзэж, түүнийг ч сонирхож явлаа. Өмнүүр зэрэглээн хөшиг татаж, нэг харахад нуур далай мэт цэнхэртэн цэлэлзээд, дахин харахад хот балгас мэт сүндэрлэн яралзахын дотор Улз нутагт ховор тэмээн сүрэг зэрэглээн дунд чухам л үлгэрийн шидэт амьтан мэт тэнгэр тулам өндөр болж харагдах нь үнэнхүү сонин. 

	Ногоон торго дэвссэн мэт зүлэг ногоо сугсарсан уудам хөндийд Галын голын айлуудын хонь, ямаан сүрэг талд асгасан сувд мэт тархан бэлчсэн нь сайхан харагдана. Эндэх айлуудын хот, хороо, тэрэг, мухлаг, зэлэнд уясан жижигхэн морьдын эмээл зэрэг нь манай нутгийнхаас арай л ондоо ажээ. 

	Хот айлуудын гаднаас уурга барин мордсон залуус тоос татуулан давхилдаж, адуун сүргийн дундуур шууман харцага шувуун мэт дайрч эмнэг хангалыг уургалан ган дөрөө жийн татахад уургын морь хойд хоёр хөл дээрээ суух мэт болж унасан эзний аясаар найган зогсох нь нэн бахдалтай. 

	Галын голыг гатлаад галын гурван шил гэж ойр холд алдаршсан өргөн цэлгэр өндөрлөгөөр зорчих үес морин тэрэгтэй зэрэгцэн дүүлэн давхицгаах мянга мянган зээрэн сүргийг их нуурын долгионтой ч жишмээр, намуухан салхины аясаар найган халиурах шивээт хялганатай ч адилтгамаар санагдсан билээ.  Бид галын гурван шилийг өдөржин явж туулан тэр цагт Санбээс хэмээн нэрлэгдэж агсан (одоогийн Дорнод аймгийн төв) элст бяцхан сууринд хүрэлцэн ирж морин өртөөн дээр буудаллав. 

	Маргааш нь эртлэн босож элст бяцхан суурины гудамжаар гүйлдэн шигүү бургасан шугуйг өнгөрч Хэрлэн голын усаар нүүр гараа угаагаад бага үд болохын хир голын өмнөд биеэр баруун зүгийг чиглэн алсын замд мордож нарыг морин дэл дээр угтан, сарыг өртөөний гэрт үдэн аялав. 

	Өргөн өргөн талыг туулж, өндөр өндөр уулыг давж, өртөө өртөө дамжин явавч урьд маань дахиад л уул тал тосож, улам улам шинэ газар, өвс ургамал, ан амьтан тааралдах нь сонин.  Тал нутгийн тунгалаг нар өдөржин дээрээс төөнөж, өртөө шуудангийн улаан зам өдөржин биднийг хөтөлнө. Үе үе үүлэн сүүдэр доогуур ороход яльгүй сэрүү татан, унасан морины хөл улам хөнгөрнө. Алс тэнгэрийн хаяанд цахилгаан цахиж, хөшиглөсөн хар үүлнээс аадар бороо шаагин орох нь холоос харахад мөнөөхөн хар үүлс сэмрэн урагдаад газарт бууж ирэх мэт санагдана. Тэр үед өртөөнд шилдэг сайн морьдоор л алба залгуулдаг байжээ. Улаач эр суман ташуурын сураа агаарт эргүүлэх төдийд талын омголон морьд ган амгай дугтран хурдалж замын цагаан тоос тэнгэр тултал манаран өмнө байгаа зам эвхэгдэх адил хорно. Өртөөн дээр өдөр нь шар тостой замбааны гурил, заримдаа гурилтай шөл, орой нь голдуу бүхэл мах чанаж өгнө. Хэдийгээр нас бие балчир ч улсынхаа нийслэлд эрдэм сурахаар яваа гэсэн урам зориг өндөр, басхүү аян замд цог золбоотой эр хүн шиг яваарай хэмээсэн ээж аав, эрдэмтэн багш нарын сургаалыг санахад агсрагдсан биеийн алжаал дорхноо тайлагдаж алс Улаанбаатарт түргэн очихын хүслэнд умбана. Ингэж явсаар Хан Хэнтий аймгийн төвд (Одоогийн Өндөрхаанд) хүрч ирлээ. Голдуу хөх туйпуун хэдэн байшинтай энэ төв модон байшинтай Улз хошууны төвтэй харьцуулахад нэлээд өвөрмөц санагдаж, Улаанбаатар энэнээс том, гоё сайхан байгаа даа гэж бодоход бушуухан хүрэхийн хүслэн төрнө. Тэгээд Өндөрхааны нэг дэлгүүрээс дэрвэгэр саравчтай малгай худалдан авч өмсөөд Улаанбаатарт ирсэн хойноо мэдэх нь ээ эмэгтэй хүний малгай байж билээ. Өөрт тохирох хувцсаа ч сонгож олж чадахгүй, нялх балчир явж дээ. 

	Өндөрхаанаас мөн л Хэрлэн голын өмнүүр морин өртөөгөөр явсаар 2 дахь хоног дээрээ Буурлын даваагаар давж хүслэн болсон улсынхаа нийслэл Улаанбаатар хотын барааг харж билээ. Туулын голын уудам хөндийд хэдэн зуун хашаа хороо, голдуу нэг дан байшин барилга утаа униарын дунд бараантан харагдахын дотор өндөр Жанрайсэгийн алтан ганжир жаргах нарны туяанд алсаас их л тод гялалзан, хотын зах руу орж ирмэгц сүйх тэрэг, унадаг дугуйтай, морьтой, явган янз бүрийн хүмүүс зөрөн өнгөрч замын дагуух гуанз мухлагаас халуун хоол, боов боорцгийн үнэр ханхлан байв. Бум бужигнаж түм түжигнэсэн энэ хотод үзэх юм үнэндээ их байсан ч ээж ааваас холдоогүй явсан эрх багын сэтгэлд минь энэрэлтэй ээж, ачтай аав минь үргэлж санагдаж, нүдэнд харагдаад байв... 

	Тэр үед нийслэлд байсан найман жилийн ганц дунд сургуульд ороод нэг сар хичээллэж байтал, ээж аав, гэр орноо санах минь улам улам ихсэж, өдөрт нүдэнд харагдаж, шөнөд зүүдэнд үзэгдээд болохоо болилоо. Нэгэн өдөр сургуулийн захирал Ц. Цэвэгжав багшдаа бараалхан үнэн учраа хэлбэл өрөвч зөөлөн сэтгэлтэй тэр багш: “Эргэж мөдхөн ирж сургуульдаа суралцана шүү” гээд чөлөө өгч тэр үед нэрлэж байснаар тээхийн машин буюу шуудангийн тэргэнд суух зөвшөөрлийн бичиг олгов. Өвөртөө байсан тавин мөнгөөрөө өргөн чөлөөний дэлгүүрээс нэг жин чавга худалдан аваад дүү нартаа өгөх бэлэгтэй болсондоо сэтгэл хангалуун. тээхийн машин явдаг газар уруу очиж билээ. 

	 

	ХОШУУНЫ БИЧЭЭЧИЙН АЛБАНД

	 

	Улаанбаатараас чөлөөгөөр нутагтаа эргэж ирээд Улз хошуунд 1928 оноос бичээчийн албан хаах болов. Хошуу дарга Мажигжав, цэргийн хэлтсийн дарга Ж. Нанзаддорж, санхүүгийн дарга Бадамчимэг нарын зэрэг тухайн үедээ зохих боловсролтой, түшиг сайтай ахмадууд ажил амьдралын замд ороход минь нөлөө тусаа үзүүлсэн юм. 

	Тэр үед бичгийн машин, олшруулах цаас зэрэг зүйл байхгүй тул хошуунаас боловсруулан гаргах бүхий л бичиг баримтыг улаан шугамтай цаасан дээр сумдын тоогоор бийрээр хувилан бичиж тараадаг байлаа. Бичих зүйл их тул өөхөн дэнгийн гэрэлд шөнө дөл болтол сууж ажилладаг сан. Зав зай хэдий бага ч аливааг мэдэж сурахын хүслэн их, үдэш орой хошууны сайн дурын уран сайхны бүлгэмд явна, ажлын зав чөлөөгөөр Бадамчимэг гуайгаар манж хэл бичиг заалгана. Тэр бүхнээс одоо сэтгэлд их л тод үлдсэн Зөвлөлт буриадын зохиолч Хоц.  Намсраевын шүлгүүдээс цээжилж тайзан дээрээс уншихад нутгийн хүмүүс "Сайн хүү!, цээжтэй хөвүүн” хэмээн ихэд хөхүүлэн сайшаадаг сан. Тэр үед хөдөө нутагт бичиг үсэгтэй хүн ховор тул шинээр байгуулагдсан улс, олон нийтийн янз бүрийн байгууллагын сонгуульт ажлыг нэг хүнд хэд хэдийг даалгадаг байв. 

	“Чи энэ ажлыг хийж чадах уу?” гэж хэн ч асуудаггүй, “Чи л хийх ёстой" гэж хэлдэг, чадлын хэрээр хийж амжуулдаг байсан.  Тийм нэгэн үүрэг тэр үед надад ноогдсон нь Улз голын хошууны пионерын 29 дүгээр бүлгийн нарийн бичгийн даргын ажил байв.  Манай бүлгийн даргаар Цогтын Лхамжав гэдэг хүн ажиллаж байлаа. 

	Би Лхамжав гуайн удирдлага зааврын дагуу пионер сурагчдын дунд шинэ цагийн шүлэг, дуу, бүжиг заах дугуйлан байгуулж бүрээ бөмбөрийн аялгуунд пионерын жагсаал хийлгэж, шинээр сурсан дуу, шүлгээрээ концерт бэлтгэдэг байлаа. 

	Эрхбиш шинэ засгийн ажил албанд зүгширч, эрхэлсэн ажил бүтэмжтэй байсан хэдий ч сэтгэлийн угт нэг л зүйлийг үгүйлэн санааширч байсан нь эрдэм номын замд дахин шуудрахад хүргэсэн билээ. Өдөржин оройжин хуулан бичих нэгэн хэвийн найруулгатай бичиг данс, хошууны сайн дурын уран сайханд явж сурсан хэдхэн дуу шүлэг, хуруу дарам цөөхөн ном дэвтэр сэтгэлд нэг л чамлагдаж, илүү ихийг сурч мэдэх хүслэнгийн гал дөл бадарч байсан сан. 


АЛТАН НАРНЫ ТУНГАЛАГ ТУЯА... 

	 

	“Аавын буйд хүн таних, агтын буйд газар үзэх”˗ийн хүслэн ахин намайг Улаанбаатарын зүг хөлгийн жолоо залуулж билээ.  Ганцхан жилийн өмнө Улаанбаатарт ирэхдээ өргөн эмжээртэй дээл, ногоон сарьсан эмжээртэй хөмөн гуталтай, хүзүүндээ сахиустай, шодон гэзэгтэй хөвүүн байсан ахул нэгэн жил улсын албан хаасны ачаар өмссөн зүүснээс эхлэн яриа хөөрөө минь хүртэл эрх биш өөрчлөгдсөн буй заа, ямар ч гэсэн зорьсондоо заавал хүрэх чин зориг эрмэлзэлтэй болсон байв. 

	Тэгээд сургуульд суралцах хүслээ хошууныхаа дарга даамлуудад удаа дараа илэрхийлсээр байж зөвшөөрүүлээд урьд жилийн адил морин өртөөгөөр явсаар 1929 оны 10 дугаар сарын эхээр Улаанбаатарт хотноо ирж Багш нарыг бэлтгэх сургуулийн сурагч болсон билээ. Тэр үед уралдаант шалгалт гэж байсангүй. Хөдөөгийн бага сургууль төгсөөд ирж байгаа сурагчдыг хэддүгээр ангид хичээллүүлэхийг мэдэхийн тул тоо бодуулдаг байжээ. Улз хошууны бага сургуульд дөрвөн аргын болон бутархай тоо заадаг байсан учир намайг шууд 2 дугаар ангид оруулж билээ. 

	Багшийн сургуулийн 2 дугаар ангид Балдан, Агваан, Сэдэдмаа (одоо эмч), Цэнджаргал, Цэдэвдорж, Раднаабазар нарын зэрэг сурагч байдаг сан. Одоогийн Дуурь бүжгийн академик театрын зүүн хойно байсан нэг дан хүрэн дүнзэн байшинд хичээл заалгаж арханд нь эсгий гэрт суудаг байлаа.  Бидэнд дэлхийн байдлын хичээлийг багш Цэвээн, хүний биеийн анатомийг ЗХУ˗ын мэргэжилтэн Канташкеев, түмэн бодисын хичээлийг мөн мэргэжилтэн Гомбоен, монгол бичгийн хичээлийг эрдэмтэн сайд Жамъян, тоо бодлогын хичээлийг багш Тамжид (1942 онд гавьяат багш болсон), физикийн хичээлийг багш Буддарь заадаг сан. 

	Монгол орны дэлхийн байдлын хичээлийг заахдаа багш Цэвээн сурагчдаас тус тусын нутгийнх нь уул, нуруу, гол, мөрөн, булаг шанд, нуур, цөөрөм, тал, говийн нэрийг асууж яриулдаг байсан юм. Олон аймаг хошуунаас ирсэн хүүхдийн хэлсэн ярьсан газар нутгийн тухай хожим нь Цэвээн багшийн бичсэн монгол орны дэлхийн байдлын тухай номд орсныг үзсэнээ санаж байна. 

	ЗХУ˗аас уригдан ажиллаж байсан мэргэжилтэн Канташкеев, Санжин нар сайхан зурсан үзүүлэн таниулах ашиглаж хичээлээ туйлын сонирхолтой, ойлгомжтой заадаг байсан. Тэдгээр багш нарын заадаг “Түмэн бодис", “Хүний биеийн анатоми” хичээлүүдэд би их дуртай, хичээлээ зааж тайлбарлаж байхад нь маш анхааралтай сонсдог, цаг алдалгүй давтдаг, амжилттай дүн авдаг байлаа. 

	Мөн багш Гомбожав бидэнд уран үгсийн хичээл зааж өөрийн орны болон орос, зөвлөлтийн их зохиолчдын бүтээлээс уянгатай сайхан уншиж, ярьж өгдөг байсныг их л сонирхон сонсдогоо санаж байна. 

	Эрдэмтэн сайд Жамъян багш монгол бичгийн хичээлийг маш ойлгомжтой заадаг, алдаагүй зөв, цэвэр бичиж сурах, ном их унших талаар үргэлж зөвлөдөг, судар бичгийн хүрээлэнд байгаа дорно зүгийн уран зохиолын тийм тийм номыг унш гээд л нэрийг нь бичүүлдэг сэн. 

	Багшийн сургууль манай улсын ууган сургуулийн нэг бөгөөд тэр үед сургууль бүхний тэргүүн, хамгийн дээд сургууль нь байлаа. Энэ сургуулийн танхимаас олон мянган багш гарч монголын уудам дэлгэр уул талаар соёлын үрийг тарьсан, тарьсаар ч байгааг дурдахад таатай. 

	 

	Агаар буданг нэвтлэн гийгүүлэгч

	Алтан нарны тунгалаг туяа... 

	 

	гэж сургуулиа зүйрлэн бахархсан бидний үг дуу болон түгсэн нь ийм л учиртай биз ээ. 

	Багшийн сургуульд монгол бичиг (хичээнгүй болон цэвэр бичиг), тоо бодлого, түмэн бодис, хүний биеийн анатоми, дэлхийн байдал, улс төрийн ухаан, уран үгс, физик зэрэг хичээл заалгаж баяны эрхэм˗эрдмийн дээжийг хүртэж, ухааны эх номын ачийг амсаж байтал нийслэл хотын чулуурхаг их чөлөөний (одоогийн Сүхбаатарын талбай) энхэл донхол газруудын аль наран ээх энгэрээр ов тов ногоо соёолж эхэлсэн дулаан нэгэн өдөр III ангиас Раднаа, Баасан,II ангиас намайг,захирал багш Б. Нүннайжав дуудан “шинэ сургуулиудад багш нар шаардагдаж та нарыг урьдчилан төгсгөх болов. Одоо Гэгээрүүлэх явдлын яаманд очих хэрэгтэй” гэв. Гэгээрүүлэх явдлын яаманд очиход намайг Хар бологсдын бэлтгэл сургуульд багшаар томилсон юм.  Ингэж 1930 оны 3 дугаар сарын 26˗нд миний бие Багшийн сургуулийн сурагчийн ширээг орхиж Улаанбаатар хотод шинээр нээгдэж байсан Хар бологсдын бэлтгэл сургуульд очиж “багш” гэдэг хүндэт нэрийг хүлээсэн бөгөөд хожим энэ өдрийг төрсөн өдрөө болгон анкетад бичиж билээ. Үнэхээр ч энэ нь миний шинэ амьдрал, ажлын алс замын анхны өдөр байсан юм. Багш болж мөнхүү сургуулийн хашаан дахь жижигхэн байшинд суулаа. Тэнд цугларч буй сурагчдаас эхлэн галч, тогооч, нярав, хөгшин залуугүй, хүн бүхэн “багшаа!” гэж дуудах болов. Буурлын гэгээ хэдий нь туссан ахмад хүмүүс “багшаа” гэж дуудахад анхандаа “аан” гэхээс баахан халширдаг байсан боловч цаг мөч өнгөрөх тутам шинэ нэрдээ дасаж билээ. 

	Энэхүү сургууль нь Дүнжингаравын сүмийн зүүхэн хойно, одоо БНСЧУ˗ын элчин сайдын яам байгаа дэнж дээр байсан бөгөөд сайн дураараа хар болж нийгмийн тустай хөдөлмөрт орохыг хүссэн лам хуврагуудыг элсүүлэн авч тэдэнд монгол бичиг, тоо бодлого, дэлхийн байдал, түмэн бодисын хичээл заадаг байв. 

	Хар бологсдын бэлтгэл сургуулийн хичээлд таван насны балчир хүүхдээс (ахаа дагаж явдаг),тавин насны ахмад буурал (гавж мяндагтай байсан Хаймчиг) хүртэл суудаг, хар самбар дээр цагаан цэрдээр бичсэн үсэг, тоо, зурсан зураг хөргийг амаа ангайлгаж, толгойгоо гилжийлгэн ихэд хичээнгүйлэн хуулж, зурж, амьдрал ахуйн эгэл зүйлээс ч, агаар улирлын нарийн үзэгдлээс ч олон эхт асуулт тавьж, өөрсдийн туулж өнгөрүүлсэн замд тохиолдсон учрал явдлын тухай үлгэр домог шиг сонин хачин юм хичээлийн чөлөөгөөр ярьдаг байж билээ. 

	Хаймчиг гавж эргэл мөргөлөөр Жагарын орноор аялснаа өгүүлэхэд залуу хувраг Жанчив хийдэд шавилан сууж хэрцгий ламын зарц болж явснаа ярьдаг сан. 

	Тэр сургуульд би монгол хэл бичиг (латин үсэг), тоо бодлого, дэлхийн байдал, түмэн бодисын хичээл заадаг сан. 

	Тус сургуулийг төгссөн Рэнчиндорж, Гэлэгравжаа, Мишиг, Жанчив зэрэг хүмүүстэй хожим эмч, жолооч, багш зэрэг төрөл бүрийн мэргэжлийн ажил хийж явахад нь хот хөдөөд уулзан хуучилж, сургуулийнхаа ачийг дурсан ярилцдаг сан. 

	Хар бологсдын бэлтгэл сургуулийн сурагч асан авьяаслаг зураач Ү. Ядамсүрэн хожим нь БНМАУ˗ын ардын зураач болсон билээ. 

	Германд сурч байгаад буцаж ирсэн Цэвэг, Доржсүрэн, Цэвээн, Д. Намдаг нар энэ сургуульд 1930 оны зун багшаар томилогдсон бөгөөд Намдаг бид хоёр нэг бяцхан тасалгаанд хамт суудаг, оройн цагаар ардын цэнгэлдэх хүрээлэн (бөмбөгөр ногоон)˗д очиж жүжигчин Дамдинбазар, Дэлдэн˗боохой, Ичинхорлоо нарын тоглодог жүжгүүдийг үздэг байлаа. Нэг өдөр Намдаг жүжигчин болъё, цэнгэлдэхэд очиж шалгалт өгье, хоёулаа явъя гэхэд нь бага сургуульд байхдаа “Лхасаран, Долгор", “Жигдэн ноён” зэрэг жүжгийн хүүхдийн рольд тоглодог, бас туулайн баг өмсөөд “Борхон туулай" шүлгийг тайзан дээрээс уншихад үзэгчид баясан сонсдог, эмэг эх минь “сайн уншлаа" гэж намайг урамшуулан хөхүүлдэг байсныг санаад жүжигчин болбол чадаж ч юу магад гэсэн бодол төрөгдөж шалгалт өгөөд туршихаар цэнгэлдэх хүрээлэнд очлоо. Намдаг тайзан дээр гараад нүдээ ийш тийш эргэлдүүлэн, гар хуруугаа элдэв янзаар хөдөлгөн, ганхан гунхан алхахыг нь үзэхдээ “давахгүй шалгалт, чадахгүй алба байна” гэж бодоод, уран зохиолчдын бүлгэмийн хичээлд явж суралцахаар шийдсэн билээ. 

	1930 оны намар уран зохиолчдын бүлгэмийн хичээлд анх миний ороход тэнд цөөхөн хүн тус тусдаа богино шүлэг уншиж, дараа нь уг шүлгийн утга санаа ямар болсныг шүүмжлэн хэлэлцэж байсан нь одоо ч санаанд тодорхой. Уран зохиолчдын бүлгэмд орж зохиолч нөхдийн шүлэг, шүүмж, яриаг сонссоны ачаар сав л хийвэл цаас харандаа нийлүүлж, шүлэг, өгүүлэл зохиохыг оролдож суудаг, өдрийн тэмдэглэл бичдэг болсон юм.  Тухайлбал: 1931 оны 8 дугаар сарын 20˗нд Улаанбаатараас гараад 45 дахь хоног дээрээ Дөрвөд аймгийн төв хүрсэн аян замын тэмдэглэлийг хэлж болно. /Энэ тухай “Тавин жилийн дараа” гэсэн бүлгээс унших ажаамуу Д. Н/ Дөрвөд аймгаас 1932 оны намар буцаж ирээд бичиг үсгийн түр сургууль, рабфакийн бэлтгэл сургуульд багшаар томилогдон ажиллаж байхдаа уран зохиолчдын бүлгэмд дахин орж 1935 он хүртэл энэ бүлгэмийн хичээлд тогтмол явсан бөгөөд С. Буяннэмэх, Ц. Дамдинсүрэн, Д. Нацагдорж, Ө. Чимид, Д. Чимид, Т. Нацагдорж, М. Ядамсүрэн, Ши. Аюуш, Л. Цэрэн˗Очир, багш Ишдорж, Н. Наваан˗Юндэн, Өлзий˗Очир, П. Хорлоо, Б. Доржсүрэн, Б. Содном, Б. Ламжав зэрэг зохиолчдыг таних боллоо. Зохиолчдын бүлгэм долоо хоног бүр хичээллэж түүнд суугчид тав, арван минутын дотор шүлэг зохиогоод уншиж хэлэлцүүлдэг байсан юм. Энэхүү бүлгэмийн хичээл дээр бичсэн утга уянга төгс шүлгүүдийг радиогоор уншуулдаг байлаа. 

	1933 оны намрын нэг хичээл дээр “Хайран хамар” гэдэг шүлгээ уншихад минь бүлгэмийн хичээлд суугчид хоорондоо инээлдэн “Энэ хүүхэд бас ийм юм бичнэ ээ” гэсэн шиг хошин байдалтай байв. Тэгэхэд Д. Нацагдорж дув дуугүй, толгойгоо баахан хазайлган сууж байсан билээ. Миний бичсэн тэр шүлгийг зарим зохиолч “ингэж шууд илээр бичиж болдоггүй юм" гэж шүүмжлэв. 

	Д. Нацагдорж бага зэрэг инээх төлөвтэй болон хааяа миний зүг харж суухад “За одоо юу хэлдэг бол? Энэ шүлгийг энд дэмий уншиж дээ” хэмээн гэмшиж түүний ам нээхийг хүлээж байлаа.  Нэлээд хэдэн хүн ярьсны дараа Д. Нацагдорж надад хандаж “Чи хэдэн настай вэ?” гэж асуугаад... энэ шүлэг чинь зүгээр болжээ.  Гэхдээ засмаар юм байна. Ер нь бичсэн зохиолоо дахин дахин уншин хянаж улам улам сайжруулж байх хэрэгтэй”... гэж сургамжилсныг санаж байна. 

	Д. Нацагдорж үг цөөнтэй, төлөв, даруу хүн байлаа. Уран зохиолчдын бүлгэмийн хурал, хичээл дээр хүмүүсийн яриаг сайтар чагнаж голдуу сүүлийн бүлэгт үг дуугардаг, шүүмж сургамж нь утга төгөлдөр, ямагт онож хэлдэг байсан гэж боддог.  Ингэж ч бүлгэмийн гишүүд ярилцдаг, түүний зохиолыг маш хичээнгүйлэн уншдаг сан. Тэр бээр шүлэг найруулалдаа эх орныхоо байгалийн ариун нандин хөрөг, гоо үзэсгэлэнг бадрангуй яруу сайхан үгээр дүрслэн зурж хуучин Монголын хоцрогдсон бүдүүлэг ёс байдлыг хурцаар шүүмжлэн, шинэ Монголын шинэтгэх дэвшилт үйлсийг магтан дуулж, зохиолын хэв шинжит дүрийг цөөхөн үгээр маш гайхамшигтай хурц тодоор гаргадаг байлаа. Энэ нь тэр үеийн зохиолчдын зохиол бүтээлээ туурвихад асар их сургамж, үлгэр дуурайл болсон билээ.

	 


ЭРГЭН САНАХАД

	 

	Би 1929 оны 10 дугаар сарын эхээр Улаанбаатар хотноо ирж Багш нарыг бэлтгэх сургуульд орж билээ. Тэр үед одоотой адил сургуульд элсэх уралдаант шалгалт гэж байсангүй. Хөдөөгийн бага сургууль төгсөөд ирж байгаа сурагчдын мэдлэгийг тоо бодлогоор захирал нь өөрөө шалгадаг байсан юм. Захиралд нь тооны шалгалт өгөхөд намайг шууд 2 дугаар ангид оруулж билээ. Нутагтаа Улз хошууны бага сургууль (одоогийн Дорнод аймгийн Баяндун сумын сургууль)˗д дөрвөн аргын гоо, аравтын болон энгийн бутархай заалгасан учир тооны шалгалтад овоо үүрэгтэй шалгуулсан болов уу.

	Багшийн сургуулийн 2 дугаар ангид Сэдэдмаа (одоо эмч), Баасан, Раднаа, Цэнджаргал (одоо тэтгэвэрт) нарын зэрэг сурагчтай хамт хичээл заалгадаг байлаа. Бидэнд дэлхийн байдал гэдэг хичээлийг багш Цэвээн, хүний биеийн анатомийг ЗХУ˗ын мэргэжилтэн Канташкеев, түмэн бодисын хичээлийг мөн мэргэжилтэн Санжин, улс төрийн ухаан гэдэг хичээлийг мэргэжилтэн Гомбоен, монгол бичгийг эрдэмтэн Жамъян, тоо бодлогын хичээлийг багш Тамжид заадаг байсан.

	Монгол орны дэлхийн байдал гэдэг хичээлийг заахдаа багш маань тус улсын олон аймаг, хошуунаас ирсэн хүүхдээс нутгийнх нь уул, ус, гол, мөрөн, нуур, тал, говийн нэрийг асууж, лавлан тодорхой яриулдаг байсан юм. Бидний хэлсэн ярьсан зүйл хожим нь түүний бичсэн "Монгол орны дэлхийн байдал” номд орсныг үзсэнээ санаж байна.

	ЗХУ˗аас уригдан ирж ажиллаж байсан мэргэжилтэн Канташкеев, Санжин, Гомбоен нар сайхан зурсан үзүүлэн таниулах ашиглаж хичээлээ маш ойлгомжтой заадаг байсан. Санжин, Канташкеев багш нарын заадаг “Түмэн бодис”, “Хүний биеийн анатоми” хичээлүүдэд би их дуртай, тэднийг тайлбарлаж байхад маш анхааралтай сонсоод гэртээ амтархан давтдаг, үргэлж амжилттай дүн авдаг байлаа. Мэргэжлээ бахдам сайн эзэмшиж заах аргын их туршлагатай болсон эдгээр багшаар хичээл заалгаж байсан маань биологич болоход зохих нөлөө үзүүлсэн гэж би боддог.

	Мөн мэргэн Гомбожав бидэнд утга зохиолын хичээл зааж өөрийн орны болон Орос, Зөвлөлтийн их зохиолчдын бүтээлээс уянгатай сайхан уншиж, цээжээр ярьж өгдөг байсныг санаж байна.

	Эрдэмтэн Жамъян багш монгол бичгийн хичээлийг их сайн заадаг байсан. Алдаагүй зөв, цэвэр бичиж сурах, ном их унших талаар үргэлж ярьдаг байсан нь санаанаас гардаггүй юм. Судар бичгийн хүрээлэнд байгаа дорно зүгийн уран зохиолын тийм тийм номыг унш гээд л нэрийг нь бичүүлдэг сэн...

	Энэ л олон эрдэмтэн багш нарынхаа ачаар бид нэлээд юм сонсож мэдэж авсан юм. Ингээд 1930 оны 3 дугаар сарын 26˗нд тэр үеийн Ардыг гэгээрүүлэх Яамны сайд манай ангийн Баасан, Раднаа бид гурвыг дуудаж уулзаад “Багш их шаардлагатай байгаа тул та нарыг Багшийн сургуулийг урьдчилан төгсгөж багш болгох болсон” гээд намайг Хар бологсдын бэлтгэл сургуульд түмэн бодисын багшаар өгсөн юм. Ийнхүү би 1930 оны 3 сарын 26˗нд багш болж билээ. “Багш" гэдэг хүндэт нэрийг хүлээсэн өдрөө төрсөн өдрөө болгон анкетад бичих болж билээ.

	Тэр үеийн Багшийн сургууль байсан байшин одоо байдаг юм. Дуурь бүжгийн улсын академик театрын зүүн хойно нэг дан модон байшин байгаа. Тэнд бид хичээлээ хийдэг, өөрсдөө эсгий гэрт суудаг байсан юм.

	Багшийн сургууль нь манай ууган сургуулийн нэг. Тэр үед багшийн сургууль нь манай улсын хамгийн том сургууль байлаа. Эндээс олон мянган багш төгсөн гарч монголын уудам уул талаар соёлын үрийг тарьсан, тарьсаар ч байна.

	Энэ сургууль надад багшлах эрдмийн шимээс анх хүртээсэн эх сургуулийн нэг бөгөөд эдүгээ 60 нас хүрлээ. Миний сурч байсан цагийг өнөө үетэй харьцуулбал тэнгэр газар шиг өөр болжээ.

	Ингээд 60 жилийн ойг нь тохиолдуулан эх болсон сургуульдаа, бидний хойч үеийг залгамжилсан хамт олон, багш сурагч нартаа чин сэтгэлийн халуун баяр хүргэж, орчин үеийн шинжлэх ухаан, заах аргын ур чадварыг чадамгай эзэмшсэн багш бэлтгэх хүндтэй, нэр төртэй үйлсдээ улам их амжилт олохыг хүсэн ерөөе.

	 

	Улаанбаатар хотын Багшийн сургуулийн хүсэлтээр тус сургуулийн

	60 жилийн ойд зориулан бичсэн дуртгал. 1981 оны нэгдүгээр сар. Зохиогч

	 


ГУЧИН ЖИЛИЙН ТЭРТЭЭ

	 

	Үүнийг тус номын санд “Д. Цэвэгмид “Зохиолууд” (1974)” номд байгаа тул https://e˗nom.mn/book?bid=825 хаягаар нэвтэрч татаж аван уншина уу.

	 


ТАВИН ЖИЛИЙН ДАРАА

	 

	Үүнийг нь тус номын санд байгаа “Д. Цэвэгмид “Ухаан далай номоос эхтэй” номоос уншина уу.

	 


УЯНГЫН ЖИМЭЭР ХӨТЛӨГСӨД МИНЬ

	УРЛАХ ЗАМЫН ЭХЭНД

	ЭРГЭН САНАХАД

	ЭРДЭМ — ЭРДЭНИЙН ЭРЭЛД

	 

	Эдгээр нь тус номын санд “Д. Цэвэгмид “ШИЛДЭГ НИЙТЛЭЛҮҮД”” номд байгаа тул  татаж аван уншина уу.

	 


ЗОХИОЛЧ ЯРУУ НАЙРАГЧДЫН ДУРСАМЖААС

	 

	Ц. Дамдинсүрэн 

	(Ардын уран зохиолч, академич, төрийн гурван удаагийн шагналт)

	 

	1957 оны VII сарын 25.

	Бага тэнгэрийн амны ногоон ойд шигдсэн зуслангийнхаа жижиг байшинд унтаж өглөө босоод манай гадуур хоржигнон урссан тунгалаг горхинд нүүр гараа угааж байтал Монгол Улсын Их Сургуулийн захирал Цэвэгмид гэрээсээ гарч ирээд “Сайн явав уу? 3а сайн яваарай гэж бас танд удахгүй хэлэх болоод байх шив” гэв. “Сайн явав уу” гэж асуусан нь болбол Архангай аймаг, Хужиртын рашаан, Эрдэнэзуу зэрэг газраар Зөвлөлтийн монголч эрдэмтэн Санжеев, Михайлов, Цэдэндамбаев, Өвөр Монголын эрдэмтэн Эрдэнэтогтох, Чингэлтэй, Содном˗Юнрэн нартай 8 хоног жуулчилж яваад урьд шөнө ирсэн тухай асууж байгаа нь мэдээжийн хэрэг байлаа. Харин “Сайн яваарай" гэж удахгүй хэлэх болоод байна гэдэг нь ямар учиртай үг болохыг магадлан асуувал “Таныг Энх тайвны хорооноос Японд атом ус төрөгчийн бөмбөгийг эсэргүүцэх олон улсын бага хуралд явуулах гэж байгаа бололтой” гэв. Нээрээ ч мөн тэр өдөр намайг Энх тайвны хороо дуудаж энэ тухай шийдвэр өглөө.

	(Ц. Дамдинсүрэн. “Японд очсон замын тэмдэглэл” (1957)˗ээс)

	 

	 

	Л.Түдэв 

	(Хөдөлмөрийн баатар, соёлын гавьяат зүтгэлтэн, төрийн шагналт зохиолч)

	 

	Куба нөхдийн санаачилгаар Дэлхийн соёлын зүтгэлтнүүдийн их хурлыг 1968 онд Гавана хотноо хийсэн билээ.

	Тэр хуралд оролцох манай төлөөлөгчдийн даргаар Цэвэгмид гуай томилогдож, бүрэлдэхүүнд нь миний бие багтах завшаант явдал тохиолдсон юм санжээ. 

	Эртнээс хүндэтгэн явдаг ахмад зохиолчтой харь холын мянганы газар хамт аялна гэдэг нь надад Гаваныг дахин үзэхээс илүү сонирхолтой хэрэг байв.

	Үнэхээр ч Түмэн газрын замд Цэвэгмид гуай олон олон сонин сайхан юм ярьж өгснийг мартахгүй сэн гэж хичээсэн билээ. Номын оршилд тэр бүхнийг багтаах боломж яахин байх аж даа. Гаваны соёлын их хурал маш ээдрээтэй төвөгтэй болж өнгөрсөн бөгөөд хэт хувьсгалч үзэлтнүүд тооны илүүгээр давамгайлж зарим талаар цаг үеийн бодит байдалд нийцэхээргүй шийдвэр гаргах гэж их л хүч зарж байсан билээ. Манай төлөөлөгчдийн тэргүүн Цэвэгмид гуай соёлын их хурлын дөрөвдүгээр хорооны орлогч даргаар сонгогдов. Энэ хорооны ажилд төлөөлөгчдийн алаг цоохор бүрэлдэхүүнтэйгээс болж ихээхэн бэрхшээл буй болсон боловч хурлын амжилтад Цэвэгмид гуай зохих хувь нэмрээ оруулсан юм. Манай эх орны гадаад харилцааг бэхжүүлэхэд хүчээ өгч олон улсын тавцанд эх орныхоо нэрийн өмнөөс нэг биш удаа үг хэлж явсан энэ хүний дипломат албанаа зүтгэсэн намтар зохиолчийнх нь намтраас дутахгүй баян, басхүү сонирхолтой билээ.

	Бүрэн эрхт Бүгд найрамдах улсынхаа төрийн далбааг НҮБ˗ын Нью˗Йорк дахь ордны өмнө ёслол төгөлдөр өргөгдөхөд эх орон ард түмнээ төлөөлөн Цэвэгмид гуай бахархал зориг төгс харан зогсож байсан билээ. Тийнхүү олон жилийн турш манай эх орныг гадуурхах бодлого явуулж байсан империалист гүрнүүдийн оролдлого сүйрч тусгаар тогтносон хувьсгалт шинэ Монгол улс дэлхийн олон улсын амьдралын тавцанд нэрээ дуудуулж, Нэгдсэн Үндэстний Байгууллагад хууль ёсныхоо дархан суудлыг хүндтэйгээр эзлэх үйлсэд Цэвэгмид гуай биеэр оролцож нүдээр үзсэн юм. Үүнийг Цэвэгмид гуай амьдралдаа тохиолдсон бас нэг баярт явдал гэж үзээд, БНМАУ˗ын далбаа НҮБ˗ын Нью˗Йорк дахь ордны өмнө хүндэтгэл төгс өргөгдөхийг сэтгэл баясан харж тусгаар тогтносон Монгол улсынхаа сүлд дууллын эгшигт ёслон зогсож байснаа хэлэх үү? Энэ бол миний амьдралд тохиолдсон мартагдамгүй хамгийн баярт үйл явдлын нэг юм гэж сурвалжлагчид хариулжээ.

	Дорно зүгийн олон орнуудад эх орныхоо даалгавраар дипломат ажил хийж явахдаа Цэвэгмид гуай зохиолчийнхоо албыг мөн хамтад хаасаар байсныг бид Бирмийн тухай “Алтан суваргын орноор”, Индонезийн тухай “Гурван мянган арлын орноор" зэрэг уран сайхан тэмдэглэлүүдээс нь мэддэг билээ. Дорно зүгт дипломат алба хааж явахдаа Цэвэгмид гуай эрээн мяраан амьдралын сайн муу аливааг үзсэн нь лавтай. Ямар ч нөхцөл байдлын дунд явлаа гэсэн хувьсгалаар сэргэн мандсан эрх чөлөөт Монгол орныхоо чин хайртай хүү нь байж, ард түмнийхээ захиа даалгаврыг нэр төртэй биелүүлсээр агсан бөлгөө.

	Гаваны Соёлын их хуралд оролцож явах цагт Цэвэгмид гуай шавь нарынхаа тухай, Монгол эх орны хойчийг залгамжлах багачуудын тухай бахархал төгөлдөр сайхан юм ярьдаг сан. Тэр аяллаас миний хийсэн бас нэг дүгнэлт буй. Юу гэвэл Цэвэгмид гуай зохиолч, эрдэмтэн, дипломат, нийгмийн зүтгэлтэн, сурган хүмүүжүүлэгч багш хүн бөгөөд эдгээр олон талтай үйл ажиллагааных нь дотроос хамгийн ахмад бөгөөд сэтгэлийн гүнд шингэсэн нь багш юм.

	Юм бүхэнд Цэвэгмид гуайн багш хүний чанар төрх тодоос тод харагддаг билээ. Хэдэн зуун мянган хувиар хэвлэгдсэн түүний зохиолууд өдөр цаг бүрий хүүхэд багачуудтай ажиллаж, тэдний бяцхан оюуныг баяжуулж байгаа юмаа.

	(Л. Түдэв “Эх орны хөргийг уран үгээр бүтээгчийн тухай өгүүлэл” (1974)˗ээс)

	 

	 

	С. Дашдэндэв 

	(Монгол Улсын Соёлын гавьяат зүтгэлтэн, Д.Нацагдоржийн шагналт зохиолч)

	 

	Намайг Дорнод аймгийн ХЗЭ˗ийн хороонд ажиллаж байх үед Улаанбаатараас очсон хориодхон насны нэгэн залуу эр аймгийн сургуульд багшилж байлаа. Тэр залуу урьд нь Багшийн сургууль төгсгөж утга зохиолын ажлын хувьд Д. Нацагдорж, С. Буяннэмэх, М. Ядамсүрэн, Ши. Аюуш нартай хамт ажиллаж байсан Монголын уран зохиолчдын холбооны гишүүн Дондогийн Цэвэгмид билээ. 

	Д. Цэвэгмид зохиолчийн хувьд төдхөн Дорнод аймгийн уран зохиолын бүлгэмийг удирдах болсон юм.  Бүлгэмд аймгийн намын хорооны нарийн бичгийн дарга байсан, одоо Өвгөөдэй хэмээх Ц. Дамдинсүрэн, багш Н. Цэенжав, мөн Хоролсүрэн, Лувсандагва, Жадамбаа, Долгорсүрэн, Тогтох, Дүгэржав, хөдөө суманд малын эмч байгаад хожим биологийн ухааны дэд эрдэмтэн болсон Жамсран нарын зэрэг бидний нэлээд хүмүүс оролцож байв.  Бид Цэвэгмид багшийнхаа удирдлагын дор бүлгэмийнхээ ажлыг тогтмол явуулдаг байсан. 

	Манай багш уран зохиол гэдэг юу болох, түүнийг хэрхэн яаж бичих, Улаанбаатарын нэртэй зохиолчид хэн нь яаж бичиж байгааг дандаа ярьж өгдөг байв. 

	Бид тэр үед их төлөв шүлэг, зарим нь богинохон хэмжээний өгүүллэг мэтийг оролдож байсан.  Багш маань бидний бичсэнийг бүлгэмийн хурал яриан дээр нийтээр нь хэлэлцүүлж хэнийх нь ямар болсныг хэлж зөвлөж өгөхийн хамт бидэнд унших, бичих зүйлийн сэдэв даалгаврыг өгдөг байлаа.  Цэвэгмид багш ингэж ажиллахдаа бидэнд уран гоё өгүүлэхийг заахын хамт уран сайхнаар дүрслэн үзүүлэх аргыг ихэд чухалчлан сургадаг байсан.  Энэ зорилгоор заримдаа өөрийнхөө болоод нөхдийнхөө яруу сайхан зохиолуудаас уншиж өгдөг байв.  Тэгэхэд тэр үед багшийн өөрийнх нь бичсэн "Хоньчин Найдан”, “Болд Самбуу хоёр” гэх зэргийн зохиолууд их л сайхан санагдаж байж билээ.  Ингэж ажилласных нь үр дүнд бидний бичиж оролдсон юмнуудаас зарим нь нэлээд тоогдож багшийн дэмжлэгтэйгээр Улаанбаатарт явуулснаар анхны шүлэг зохиолууд төвийн сонинууд, “Үндэсний соёлын зам”, “Хувьсгалт залуучуудын эвлэл” сэтгүүлд нийтлэгдэж байлаа.  Манай бүлгэмийнхэн бас уран зохиол сурталчлах ажлыг үүсгэн явуулж байв. 

	Шүлэг зохиолыг яаж урнаар уншихыг Цэвэгмид багш зааж өгдөг байлаа. 

	Тэр үед Буяннэмэх өөрийнхөө шүлгийг аялан уншдаг байсан.  Буяннэмэхийн тэр аялгууг бид багшаараа заалган сурч билээ.  Манай бүлгэмийнхэн нэг талаар аймгийн клубийн сайн дурын жүжигчид байсан.  Тийм болохоор клубээр дамжуулан уран зохиол сурталчлахад дөхөмтэй байлаа. 

	Багшийнхаа удирдлагаар хөтөлбөр юмаа боловсруулж, сургууль дасгалаа базаагаад аймгийн клубт уран зохиолын, заримдаа шог хошин зохиолын үдэшлэг явуулдаг байж билээ. 

	Ийм маягаар хоёр жил шахам ажилласны дараа бидний бичиж оролдсон юм яамай болж, заримыг маань Цэвэгмид багш дээд газар уламжилснаар би 1936 онд Монголын уран зохиолчдын холбооны гишүүн болж билээ. 

	(С. Дашдэндэв “Дорнодод байхын дуртгал" (1975˗аас)

	 

	 

	Ц. Дамдинсүрэн 

	(Өвгөөдэй, Монгол Улсын Соёлын гавьяат зүтгэлтэн, сэтгүүлч)

	 

	Дугуйланд утга зохиол сонирхогч, албан хаагч, багш сэхээтэн 13 хүн хичээллэж байсан бөгөөд багш маань Дондогийн Цэвэгмид байжээ. 

	Багш Цэвэгмид уран зохиол гэгч юун, түүний төрөл зүйл, зохиол бүтээлд хуучин уран зохиол ба ардын аман зохиолын өв нөлөө, түүнийг хэрхэн тунгаан хэрэглэх арга зам тэргүүтнийг тусгай хөтөлбөрөөр заана.  Бас Орос, Зөвлөлтийн болон гадаад уран зохиолын байдлаас сонсгоно. 

	... Олон сайхан шүлэг, найраглал, өгүүллэг, туужуудаараа нэрд гарсан зохиолч эрдэмтэн Дондогийн Цэвэгмид тэр үед дугуйлангийн багш гэж биеэ тоохыг огоот цээрлэж, өөрийн бичиж зохиосныг нөхдөдөө уншиж, үг сэлбэгийг дуртайяа угтан сонсож, угийн хүүхдэрхэг зангаар нүүрээ үе үе ялимгүй улайлгаж талимааран сууж байсан нь, түүний цаашдын зохиол бүтээлийн чанар чансаанд тус болсон байж ч юун магад гэж боддог. 

	(Ц. Дамдинсүрэн "Дорнод талд” (1968) дурсамжаас)

	 

	 

	Ц. Цэдэнжав 

	(Д. Нацагдоржийн шагналт зохиолч, яруу найрагч)

	 

	Гучаад оны залуу зохиолчдоос анхныхаа зохиолоор сугаран гарч ирсэн зохиолч нь Дондогийн Цэвэгмид байв. 

	Дондогийн Цэвэгмидийн "Хоньчин Найдан", “Бургаст голын Болд Самбуу хоёр" зэрэг зохиол нь манай утга зохиолын балчир үед гайхамшигт үзэгдэл байсан нь мэдээж. 

	Гучаад оны үргэлжилсэн зохиолд Дамбадорж, Дамдинсүрэн, Цэвэгмид гурав шиг алдар олсон өөр томхон зохиолч нэг л санагдаж өгдөггүй юм. 

	Ядамсүрэнгийн “Гурван хүүхэн", Буяннэмэхийн “Малчин Товуудай" зэрэг зохиолыг дурдаж болох боловч эдгээр нь уншигчдад үзүүлсэн ач нөлөөнийхөө хувьд тийм ч өргөн биш. 

	(Ц. Цэдэнжав “Гучаад оны зохиолчид” (1968) өгүүллээс)

	 

	 

	Д. Намдаг 

	(Монгол Улсын Урлагийн гавьяат зүтгэлтэн, төрийн хоёр удаагийн шагналт зохиолч)

	 

	Би Дондогийн Цэвэгмидийг жүжигчин болгох гэж театрт дагуулж аваачин шалгуулж байсан юм.  Цаадах чинь тэнцсэн ч, бие нь хөдөө ажлаар явчхаад олдож өгөөгүй юм.  (Зохиолчийн яриа)

	Тайлбар: Тэр нь 1931 онд болсон явдал.  Д. Цэвэгмид Улаангомд багшлахаар томилолт аваад явчихсан үед таарчээ. 

	(Х. Зандраабайдий “Заяа дутсан бурхад" (2001) номоос)

	 

	 

	Ш. Гаадамба 

	(Монгол Улсын төрийн шагналт эрдэмтэн, зохиолч)

	 

	Миний уран зохиол сонирхон оролдоход тэр үеийн (1941 оны) улсын багшийн сургуулийн багш ахмад зохиолч Дондогийн Цэвэгмидийн эрхэлж байсан уран зохиолын дугуйлан, хожим төрийн шагнал хүртсэн зураач Д. Чойдогийн хичээл заадаг уран зургийн дугуйлан тус тус их нөлөө үзүүлсэн юм.  Цэвэгмид багш бидэнд Ж. Вернийн "Капитан Грантын хүүхдүүд”, “Хорин мянган бээр усан доогуур аялсан нь” зэрэг онц сонирхолтой уран зохиолын номыг орчуулан хэлмэрчилж ярьж өгдөг байсан нь уран зохиолын дур сонирхлыг маань ихэд өрнүүлсэн юм. 

	(“Эргэн дурсах жилүүд” (1988) эмхэтгэлээс)

	 

	 

	Д. Нямаа 

	(Монгол Улсын төрийн шагналт зохиолч)

	 

	1981 оны намар Чехословак, Унгарт Монголын соёлын өдрүүд болоход Д. Цэвэгмид гуай төлөөлөгчдийг тэргүүлж явав. 

	Хамгийн эхлээд Прага хотод Чехословакийн соёл урлагийн зүтгэлтнүүд, хэвлэлийнхэнтэй том уулзалт хийлээ. 

	Санаж байгаагаас Д. Лувсаншарав, Ж. Чулуун, Ц. Сэвжид, Б. Жамъяндагва, Ч. Долгорсүрэн, Ц. Пүрэвдорж, Х. Уртнасан, Д. Банди, А. Хавлааш, А. Бүтэд, Т. Тунгалаг гээд урлагийнхан, жүжигчид олуулаа явсан.  Зохиолчдоос Д. Пүрэвдорж бид хоёр оролцсон. 

	Тэр уулзалт дээр Д. Цэвэгмид гуай төлөөлөгчдийнхөө гол бүрэлдэхүүнийг танилцуулж Монголын соёл урлагийн хөгжилтийн талаар энгийн сайхан ярив. 

	Түүний яриаг монголч эрдэмтэн Иржи Шима төвөггүй орчуулж байв.  Сонсож суухад Цэвэгмид гуай нэлээд урт ярьчих шиг боллоо.  Тийм учир ярианыхаа төгсгөлд “Би нэлээд удаан ярилаа.  Өршөөгөөрэй.  Уг нь би багш хүн шүү дээ. 

	Багш хүн чинь нэг ярихаараа дөчин таван минутаас нааш зогтусдаггүй. 

	Тэгээд миний яриа урт болчих шиг боллоо" гэсэнд хүмүүс нирхийтэл инээлдэж алга ташив.  Алга ташилтаараа манай хүнийг цөм хүндэтгээд явчих шиг санагдаж байлаа. 

	(Д. Нямаа “Д. Цэвэгмид” (2003) дурсамжаас)

	 


ХОЁР. ЗАМЫН ТЭМДЭГЛЭЛ

	 


АЛС ӨРНӨД ТИВД

	3000 АРЛЫН ОРОНД

	АЛТАН СУВАРГЫН ОРНООР

	 

	Эдгээр нь тус номын санд “Д. Цэвэгмид “Зохиолууд” (1974)” номд байгаа тул https://e˗nom.mn/book?bid=825 хаягаар нэвтэрч татаж аван уншина уу.

	 


АЛТАЙН ЦААДАХ ГОВЬД

	 

	Уг тэмдэглэл манай номын санд “Д. Цэвэгмид “Алтайн цаадах говьд”” нэртэй тусдаа ном болж орсон тул https://e˗nom.mn/book?bid=821 хаягаар нэвтрэх уншина уу.

